
НЭГ

	Сургуулийн өндөр цагаан байшингийн улаан буланд сурагчид цугларав. Тэдний олонх нь долоо, наймдугаар анги төгсөгчид байлаа. Улаан булангийн өндөр тавцан дээр урт ширээ засаж, улаан цэмбэн бүтээлгээр бүтээсэн байв. Ширээ дээр гоёмсог эрээн ваартай, нов ногоон цэцэг тавьжээ. Урт ширээний арын суудалд, сургуулийн хичээлийн эрхлэгч Батаа нам, эвлэлийн хорооны дарга нар суусан байлаа. Бат хурлын индэр дээр гарч ирэв. Тэр махлаг биедээ бараг багадсан тас хар пиджак өмсжээ. Тэр бээр сургууль төгсөж байгаа сурагчдын талаар хэдэн үг хэлж

	— Долоо, наймдугаар анги төгссөн сурагчдыг хэрхэн хуваарилсан тухай сонсгоё гээд нэрс бичсэн олон хуудас цаас өмнөө дэлгэж, 

	— Дондогийн Сэд! гэж дуудахад

	— Байна гээд жаал бор хүү суудлаасаа босов.

	Торомгор нүд нь цогтой гялалзаж, юу хэлэхийг нь тэсэж ядан хүлээж байгаа бололтой. Сэд хүрэн тансран өмдөө мөр гартал нь индүүджээ. Цамцных нь зүүн энгэрт гал улаан таван хошуу тэмдэг оч мэт тод харагдана. Түүний дээр "МХЗЭ" гэсэн үсэг зурайж байв. Жаал хүү хүсэл эрмэлзэл дүүрэн нүдээрээ, хичээл эрхлэгчийг ширтэсхийн зогсоно. Батаа багш Сэдийг хараад, 

	— Анагаах ухааны дунд сургуульд... гэхэд Сэдийн бор нүүрт баярын туяа татав. Сурагчдын сандал шажигнаж, хэн нэг нь

	— Ямар гоё вэ! гэх сонстлоо. Хичээлийн эрхлэгч Батаа цагаан зангиагаа засангаа, 

	— Баярын Цогнэмэх! гэж дуудлаа.

	Өндөр нуруутай, шаравтар царайтай хүү сандлаа торхийлгэн босож урагшаа халимгаа илбэн зогслоо. Сурагчид тал талаас нь харцгаана.

	— Пиджак өмсчихөж. Бас зангиа зүүчхэж! гэж сурагчид бие биедээ шивнэлдэж байлаа. Хичээлийн эрхлэгч Цогнэмэхийг ажин хараад

	— Анагаахын дундад хуваарилагдсан... гэж хэлэв. Цогнэмэхийн шаравтар нүүр халах шиг болоод муухан инээмсэглэв.

	Сурагчид хөгжилдсөнөө нам гүм боллоо. Хичээлийн эрхлэгч Батаа хуваариа үргэлжлүүлэн уншина.

	— Цэцэгээгийн Мөнхөө! гэхэд туранхайвтар бор охин суудлаасаа босож, духайсхийн зогсов. Дугуй бор нүүр нь улбар болон, хараагаа доош буулган, гараараа богино үснийхээ үзүүрээр оролдоно. Сурагчид түүнийг харах албатай юм шиг бие биеийнхээ хойгуур урдуур өнгийж бас зарим нь гэдийн харна. Мөнхөөг хараад Батаа

	— Мөн адилхан анагаахын дундад хуваарилав гэхэд сурагчид шуугилдан

	— Ямар аз вэ! гэх нь хүртэл сонсогдлоо.

	Ингэж хэлсэн сурагч бол Сэд байлаа. Тэр бээр сэтгэл нь хөдлөхдөө "баярлалаа" гэж хашхирмаар байжээ. Тэр ихэд баярлан хэлэх үгээ олж ядан суухдаа олны дундуур Мөнхөөг ажиглана.

	Мөнхөө нэгэн охинтой шивнэн ярьж байна. Мөнхөөтэй анх яаж учирснаа Сэд бодож суулаа. Эгч нь хөдөөгөөс хотод шилжин суух болоод Сэд түүнтэй хамт нүүн иржээ. Тэгээд тэр хэрхэн сургуульд шилжин ирснээ дурсан бодлоо. Түүнийг анх ангидаа орж ирэхэд ангийнх нь сурагчид тойрон авч тал талаас нь юм асуун сонирхоцгоожээ. Сэд сандран салхинд гандаж борлосон нүүрийнхээ хөлсийг арчив.

	Хотын сургуулийн танхим сумын сургуулийнхаас том бөгөөд дулаан байлаа. Хүүхдүүд Сэдийн морины хөлсөнд нэвтэрсэн цүнхийг нь сонирхон үзэж, зарим нь инээж байв. "Миний цүнх үнэхээр хуучин харагдаж байна даа. За гайгүй, эгч цүнх авч өгнө" гэж Сэд бодов. Түүний хуучирч муудсан дүрэмт хувцасны ханцуйнаас хүүхдүүд имрэн үзэцгээв.

	— Мориор давхиж байгаад бороонд нэвт цохиулсан юм гэснээ:

	— Мориор давхих сайхан! гэж Сэд бас нэмж хэлэв.

	— Мориор давхих сайхан! гэж жаалууд ам амандаа шуугилдлаа.

	Шинэхэн ирсэн сурагчийн гутал бас л их хачин харагдана. Түрийнд нь дөрөөний сурын ором гарсан байлаа. Гутлаа солихоо мартчихжээ гэж Сэд бодон зогсоно.

	— Чи ямар сурдаг вэ? гэж нэг нь асуув. Тэр зовохдоо хариу хэлсэнгүй.

	— Муу сурдаг байх нь л дээ?! гэж өөр нэг жаал хэлэх нь сонстоно. Тэр нь одоо бодоход Цогнэмэх байжээ. Тэгэхэд Цогнэмэх нэлээд дүрсгүй хүүхэд байсныг бодоод, Сэд инээмсэглэлээ.

	Тэгээд багш орж ирэхэд сурагчид дэрхийн босоцгоов. Ангид нам гүм боллоо. Багш нийтийн дунд асуулт тавив. Хэд, хэдэн сурагч гар өргөвч, 

	— Өөр ярих хүн алга уу? гэхэд Цогнэмэх

	— Хөдөөгийн жаал ярья гэж байна гээд таг болоход, багш ч хөдөөгөөс нэгэн жаал ирснийг дуулсан болохоор

	— Өө, ярь, ярь! гэлээ.

	— Сэд самбарын өмнө очоод ноомой байдал нь арилж чанга дуугаар ярьж эхлэв.

	Яггүй эр байх нь ээ! гэж нэгэн охин нөгөөдөө шивгэнэж байсан нь одоо бодоход Мөнхөө байлаа.

	Ингэж л Цогнэмэх, Мөнхөө нартай танилцаж нэгэн ширээнээ суух болсноо Сэд дурсан сууна. Тэр өдрөөс Хойш Сэдийг хөдөөгийн жаал" гэж дууддаг болжээ.

	— Шалгалтдаа сайн бэлтгэх хэрэгтэй. Хэрвээ муу бэлдвэл базаахгүй юм болно. Улс хөгжиж байгаа ийм үед сурч мэдэхийн төлөө үргэлж чармайж явдаг сурагч л суралцаж чадна. Одоо дээд, дунд сургуульд аль нь ч байлаа гэсэн сайн шалгаж авдаг болсон шүү дээ, гэж Бат хуваарь сонсгоод эцэст нь хэлэв.

	Сэд, өөрийнх нь хувьд бол дуртай сургуульдаа нэгэнт хуваарилагдсан болохоор үнэндээ сэтгэл хангалуун байв. Хуваарьтай сурагчид гурав хоноод цугларахаар болж тарав.

	— Зарлалын самбар ирж харж бай! Байдал өөрчлөгдвөл тухай бүр зарлана гэжээ. Хичээлийн эрхлэгч, багш нарыг гарахад сурагчид ногтруу шувуу шиг дэрхийн босож хүндлэв. Сэд хүмүүсийн дундуур зай завсар харан бөхийсхийн гүйж өндөр нуруутай шаравтар царайтай хүүгийн өмнө очиж, 

	— Баяр хүргэе! гээд гар барих гэтэл Цогнэмэх.

	— Үгүй ер өө! Юундаа их бөөн баяр болчихоо вэ. Хөөрч хөөрцөглөөд байх юм болсон гэж үү дээ? гэв. Сэд гайхсан мэт зогсож

	— Сайхан сургуульд хуваарилагдлаа шүү дээ. Чи баярлахгүй байна гэж үү? гэв. 

	Цогнэмэх инээвхийлэн:

	— Үгүй ер өө! Өвчтэй хүмүүс дунд орно гэдэг чинь тийм сайхан юм уу? Чи тэгвэл Мөнхөөд баяр хүргээч! гэв. Мөнхөө тэдний дэргэд гүйн ирэв. Сэд баяр хүргэв. Мөнхөө ч гараа өгөхдөө:

	— Баярлалаа! гэв. 

	— Чи юунд баярлаж байгаа юм бэ? Эмч болно гэдэг чинь амар юм уу? Өвчтэй хүнийг өргөнө гэдэг чинь хэцүү биш үү? гэхэд

	— Эмч болох ч амар биш л дээ. Гэхдээ хүндтэй үүрэг! гэж Мөнхөө хэлэв. Сэд Мөнхөөгийн хэлснийг угтан авч:

	— Эмч болох ёстой сайхан. Эмч бол хүнийг авардаг. Эрүүлжсэн хүн талархлын улаан дэвтэрт сэтгэгдлээ бичсэн байна. Тэр хүний ах дүү нар нь бас чамд баярлаж, сайхан үгээр чамайг магтан сонинд бичсэн байна шүү дээ гэхэд Мөнхөө инээв. Гурвуулаа инээцгээлээ. Гэвч Цогнэмэх 

	— Сэд чи өнөөдөр яасан их хөөрүү байна вэ? гэж сүүлд нь хэлэв. 

	Сэд үнэхээр хөөрчихсөн байлаа. Харин энэ үгийг дуулаад дуугүй болов. Нээрэн ч эмч болоогүй байж нэг л их талархал малархал гэж ярьсандаа болоод... ичих шиг болжээ. Гэвч хамт хуваарилагдсан нөхөд нь баярлахгүй байгаа нь гайхалтай. Мөнхөө харин тэр хоёрыг эвлэрүүлэх гэсэн юм шиг:

	— Эмч сайхан шүү! гэж шийдэмгий хэлэв. Харин Цогнэмэх дийлдэн, юм бодосхийн зогсоно.

	— Би ч гадаадад л явах санаатай. Надад нэг найз бий. Тэр маань намайг гадаадад явуулж өгнө гэсэн юм гэж ярилаа. 

	— Пээ ямар гоё вэ! Их сайхан юм үзнэ дээ. Чи ямар сургуульд явах юм бэ? гэж Мөнхөө дуу алдав.

	— Цэргийн академи гэж сайхан сургууль байдаг юм. Би түүнд л санаа байна. Явсных олигтой юманд явсан нь дээр! гэж Цогнэмэх зангиагаа засах зуураа өгүүлэв.

	— Чи яасан азтай юм бэ? Бид хоёрыг цэрэгт авахгүй болов уу? гэж Мөнхөө асуулаа.

	— За бүү мэд дээ. Аравдугаар анги төгссөн хүүхдийг л авна гэсэн. Тэгээд бас тоо сайн мэддэг бол наймдугаар ангиас ч гэсэн авах байлгүй. Тэгээд бас "арга" гэж байдаг шүү дээ гээд инээв. Энэ яриаг чагнаж байснаа Сэд Мөнхөө бид хоёр ч тоонд гавихгүй л байх даа гэлээ.

	Энэ үг дургүйг нь хүргэсэн тул Цогнэмэх:

	— За эмч нар минь баяртай! гээд яваад өгөв. Мөнхөө нүдээ бүлтийлгэн түүний хойноос ширтэж байснаа:

	— Маргааш гурвуулаа уулзъя. Чи нөгөө газраа мэднэ биз дээ? гэж хашхирлаа.

	— Цогоо алгебрынхаа номыг битгий мартаарай гэж Сэд бас хашхирлаа.

	Цогнэмэх хол очоод "Баяртай" гэж даллаад, байшингийн цаагуур далд оров. Мөнхөө:

	— Цогнэмэх маань ямар азтай юм бэ! Нээрэн академид явуулах юм болов уу? гэхэд Сэд:

	— Мөнхөө, чи бид хоёр ч гэсэн азтай л байна шүү дээ. Эмч болох нээрэн л сайхан. Хоёулаа энэ сургуульдаа л оръё. Эмэгтэй хүнд бүр таарах сургууль гэв.

	— Би ч дуртай л байна. Ээж юу гэх бол?! Дэмий гэвэл өнгөрлөө.

	— Ээж чинь зөвшөөрнө өө. Чи эргэлзэх хэрэггүй, зөвшөөрнө. Чи азтай хүн, тийм үү?

	— Тийм байх аа гэж Мөнхөө сулхан шиг хэллээ.

	Мөнхөө ээжийнхээ үгнээс гардаггүй тун сайн хүүхэд юм гэж Сэд бодно. Тэр хоёр төдий л их ярьж амжсангүй шиг санагдахлаар нь сургуулийнхаа үүд дээр очлоо. Хэн хэн нь баяртай бас гунигтай байв.

	Баяртайн учир бол сургуулиа төгсжээ. Гунигтай нь бол хүүхэд насаа үджээ. Тэр хоёр сургуулийнхаа өндөр цагаан байшинг харж зогсов.

	— Энэ байшинд найман жил суулаа, хөөрхий! гэж Мөнхөөг хэлэхэд

	— Тийм ээ, сайхан сургууль шүү. Тун саяхан хөдөөгөөс ирсэн шиг санагдах юм. Та нар намайг "хөдөөгийн жаал" гэж нэрлэдэг байж билээ гээд Сэд инээмсэглэв. Тэгснээ:

	— Хөдөө нээрэн сайхан шүү! Морь уралдах бүр сайхан! гэхэд

	— Би киноноос харсан. Ёстой сайхан! гэж Мөнхөө дуу алдан өгүүлэв.

	— Чи морь тарлахыг ч ёстой кино дээрээс л харсан байх. Тэгэхэд би бол биеэрээ харж, хийж, уралдаж явсан гээд Сэд түүнийг үгээр давсан мэт инээмсэглэн харлаа.

	— Манайхан явчихлаа. Хоёулаа явъя! гэж Мөнхөө гэнэт мэдсэн мэт хэлэхэд

	— За сургууль минь баяртай! гэв.

	Мөнхөө ч дагалдах мэт "баяртай” гэв.

	Тэр хоёр хэд алхаад эргэж харав. Сургуулийнх нь өндөр цагаан байшингийн орой дээр цэнхэр, улаан хоёр далбаа зөөлөн салхины аясаар намиран, "Баяртай, хүүхдүүд минь! Баяртай! Та нарын гар чинь ганзаганд хөл чинь дөрөөнд хүрсэн шүү. Хичээгээрэй!" гэх шиг харагдлаа.

	Тэр хоёр зэрэгцэн зогссоноо:

	— Сургууль минь баяртай! гээд гүйн одлоо.

	Тэр хоёрын сэтгэл үнэхээр хөдөлжээ. Сайн ажсан хүнд тэр хоёр, нүдэндээ нулимстай ч байсан байж болох л доо.

	 

	
ХОЁР

	Мөнхөө, байшингийнхаа гурав дугаар давхарт гарч, алтан бронзоор "65" гэж бичсэн үүдэнд очиж, цахилгаан хонх дарав.

	— Хэн бэ? гэх сонстоно. Мөнхөө нэрээ сулхан хэлэв.

	— Би гэж хэн бэ? Чанга хэлээч! гэлээ

	— Яагаа вэ Мөнхөө л байна гэхэд, хаалга онгойлгонгуут богино ханцуйтай шар эрээн дээлтэй ээж нь шагайн харж

	— Яасан маягтай юм бэ? Нэрээ чанга хэлэхгүй. Ээж нь бүр сандарч орхилоо байна. За ор, ор! гэхэд Мөнхөө инээмсэглэн

	— Ээж ээ, намайг хүн эмнэлгийн сургуульд хуваарилчихлаа гэв.

	— Өө тийм үү, одоо яая гэх вэ. Хотод л үлдсэнээс хойш гэв. Мөнхөө баяртайгаар:

	— Тэгээд бас удахгүй шалгах юм гэнэ. Тэнцэхгүй бол хасах юм байх... гэхэд ээж нь уурлаж

	— Үгүй ер, есдүгээр ангид оруулахгүй хасчихаад бас тэгээд хасна гэнэ ээ. Яасан ч шалгаж дуусдаггүй улс вэ? Чи минь тоондоо л муу даа гэв.

	— Нээрэн тийм шүү. Одоо бас тоо шалгуулна гэсэн. Одоо яана! гэж айсан юм шиг сулхан хэллээ.

	— Ангиасаа хэдүүлээ хуваарилагдсан бэ?

	— Гурвуулаа. Цогнэмэх, Сэд бид гурвуул хуваарилагдсан. 

	— Сэд гэдэг чинь хэн билээ?

	— Яагаа вэ, нөгөө "хөдөөгийн жаал"

	— Пөөх, түүнийг тэнд хуваасан гэж үү? Тэгвэл хамгийн муугаас нь хуваасан байж таарлаа шүү! гэж дуу алдав.

	— Ээж ээ Сэд чинь их сайн хүүхэд шүү дээ. Та юунд нь дургүй байдаг юм бэ?

	— Байз хө! Би мэднэ, сайн мэднэ. Харваас ч өөдгүй золиг. Тийм юмыг сайн сайн гэх юм.

	— Үгүй ээ, сайн хүүхэд шүү..

	— Муу гэж байна шүү чамд! Түүнтэй үерхэж яасан ч болохгүй.

	— Манайхан түүнд цөм сайн, харин ганцхан Цогнэмэх л...

	— За тэр эс хэлэв үү, тэр чинь үерхэх хүүхдээ олох л хүн дээ. Сэргэлэн хүү билээ. Тэр чинь мэдээд л тэгж байгаагаас зайлахгүй гэж Мөнхөөгийн ээж нь хэлэв.

	— Тэр чинь тийм биш ээ! гээд Мөнхөө жаахан маргах гэснээ эжийгээсээ айгаад чадсангүй, зөвхөн уруул нь өмгөнөөд болив.

	Харин ээж нь дотроо элдвийг бодно: "Очиж очиж түүнтэй нэг ангид хуваарилагддаг нь ч юу вэ. Хувцас хунар муутай, зан нь бүрэг, нэг л хачин хүүхэд. Хүн амьтан муу хэлнэ дээ. Хайран сайхан аав ээжийн нэрийг баллаж мэднэ" гэх мэтийн юм бодсоор байгаад хэдэн ширхэг тамхи угсруулж татсанаа ч тоолж чадсангүй, харин толгойгоо өвдсөнөө л гэнэт мэджээ.

	 

	
ГУРАВ

	Сэд алгебрын бодлого бодсон цэнхэр дэвтрээ далбагануулсаар Цогнэмэх, Мөнхөө хоёр руу гүйн ирэв. Сэд тэдэнтэй мэндлээд

	— Найз аа, нөгөө номоо авчирсан уу? гэхэд Цогнэмэх.

	— Түүгээр яах юм бэ? Би өөрөө "алгебр" юм чинь гэж алиалан хариулав. Сэд түүний өөдөөс харж, 

	— Чи чинь алгебрын ном юм уу гээд инээв.

	Гурвуулаа инээлдэж бяцхан бөмбөг бие бие рүүгээ шидэж ийш тийшээ гүйлдэв. Нар зулай дээрээс төөнөсөн халуун өдөр байсан бөгөөд тэд тэгтлээ хөөцөлдөж чадсангүй модны сүүдэрт сууцгааж, цамцаараа нүүрээ сэвэв. Сэд дэвтрээ нээн:

	— Миний бодсон тоо ер болохгүй байна. Зарим нь огт таарахгүй байна. Чи үүнийг хараач гээд Цогоод дэвтрээ өгөв. Цогоо түүнийг жаахан харснаа.

	— Эхнийх нь бодлого буруу болжээ. Дараагийнх нь харин зөв байж магадгүй. Гурав дөрөв дэх нь юу л бол!? гэв.

	— Чи бодоод аль л даа гэж Сэд гуйлаа. Мөнхөө ч түүнд ойртон 

	Нээрэн тэг. Бид хоёрт зааж өг! гэхэд Цогнэмэх модны сүүдэр рүү бөхийн

	— Яасан яршигтай улс вэ! Энэ халуунд тоо бодохтой мантай. Тэгсэнд орвол зүлэг дээр хэвтэж амаръя! гэв.

	— Шалгалт боллоо шүү дээ гэж Сэд хэлэв. Цогнэмэх нүдээ зальтайгаар жонийлгоод

	— Миний хоёр талд л суучхаарай! Тэгвэл би аргална гэхэд Мөнхөө, Сэдийг баяртай нүдээр харж:

	— Өө тэгье! гэв. Сэдийн царай барайсхийж дургүйцсэн шинжтэй;

	Тэгээд бид чинь багшийгаа хуурах хэрэг үү? Энэ чинь огт таарахгүй хэрэг гэхэд

	— Чи юунд дэмий номчирхоод байгаа юм бэ? Тэр чинь гэмт хэрэг биш ердөө л хэдхэн тоо шүү дээ. Түүнийг хуулж бичээд өгчихөд чинь юу нь гэмт хэрэг байх вэ? хэмээн Цогнэмэх уурлав.

	— За тэгвэл өнөөдөр тоогоо бодохоо больё доо, яах вэ! гэж Мөнхөө ч аялдан дагалдав.

	— Ерөөсөө л тоо бодоод яах вэ. Өнөөдөр "Тунгалаг тамир" гарна. Гурвуулаа явъя! гэж Цогнэмэх санал гаргалаа.

	— Ямар гоё вэ! Явъя гэж Мөнхөө ч дуу алдав, 

	Тэр гурав зэрэг ухасхийн босоцгоолоо. Сэд Мөнхөө хоёр зэрэгцэн алхав. Цогнэмэх эрвээхий хөөж цамцаа савчуулан гүйнэ. Тэдний ард машины дохио хангинахад эргэн харвал Мөнхөөгийн ээж Цэцэгээ авгайн саяхан авсан машин харагдлаа. Цэцэгээ гуай зогсон, үсээ сагсайтал буржийлгасан толгойгоо машины хаалгаар цухуйлгаад

	— Мөнхөө, чи нааш ир! гэж дуудах нь тэр. Тэгээд бас зогссонгүй. Мөнхөөг ойртон очиход, 

	— Дэмий тэнэнэ гэнэ ээ! Ингэж хэсдэг цаг мөн үү? Шалгалт болно гээд уйлчих гээд байсан чинь яалаа?

	Тэнэх тэнэхдээ бас зүгээр явахгүй муусайн юмнуудтай нийлчихсэн байна гэнэ шүү! гэх мэтээр хараал урсгасанд Мөнхөө их л сандран тэвдсэн бололтой:

	Ээж ээ, би хичээлээ давтсан юм гэхэд нь бүр бухимдан уурлаж, 

	— Муу хүнд уруу татагдана гэнэ ээ! гээд Цэцэгээ авгай охиныхоо гар дээрээс угз татан машиндаа суулгаад, бас Цогнэмэхийг зандран оруулж хөдлөв.

	Машин хөдлөхдөө Сэдийн нүүр рүү атга шороо хаяад зугтах шиг л боллоо. Тэр замын хажууд тэдний хойноос гөлрөн харж зогслоо.

	 

	
ДӨРӨВ

	Сэд өглөө эрт босож хичээлээ давтлаа. Ихэнх нь зөв гарсан боловч нэг л бодлогын учрыг олж чадсангүй. Сэд нийтийн байранд суудаг учир гуанзанд ороод сургууль руу яаран алхав.

	"Цогнэмэх ирсэн байгаасай. Энэ бодлогоо асуух юмсан" гэж бодно. Сургуулийн үүд дээр шалгалт өгөхөөр олон сурагчид цугларчээ. Сэд тэдний дунд Цогнэмэхийг хайсан боловч олсонгүй "Цогнэмэх ирэхгүй бол яана аа" гэж Сэд бодов.

	"Тоонд л муу авчихвал өнгөрнө гэсэн үг. Тийм болохоор тун ч хичээхгүй бол болохгүй. Би өөрөө бодлого бодох нь бодож л байна. Гэвч өөртөө найдах нь бэрх байна. Жишээ нь, энэ бодлого хүрээд ирж гэж бодъё. Тэгвэл ч би суучихаар л байна шүү дээ. Цогоог л түшихгүй бол болохгүй. Тоо бодохдоо үнэхээр сайн, түргэн ч боддог” гэж бодон хүлээсээр л байв.

	Шалгалт эхлэхэд дөнгөж гучин минут үлдсэн байлаа. Гэвч Цогоо хүрээд ирвэл энэ бодлогынхоо учрыг хэлүүлчхэж амжих юм гэж бодно. Сэд машины зам руу харж зогсов. Учир нь Цогнэмэх автобусаар ирэх ёстой байлаа. Энэ үед Цэцгээгийн машин замын зүүн талд зогсоход Сэд таримал модны цаана нуугдлаа.

	Машин дотроос Цэцэгээ авгайн малигар тарган нүүр цухуйжээ. Мөнхөө машины арын суудлаас год үсрэн гарч зам дээгүүр наашаа гүйлээ. Үсэндээ улаан, цэнхэр, ногоон гурван өнгийн тууз зүүж зангидсан нь бага ангийн сурагч шиг харагдана. Машин хөдлөнгүүт Сэд Мөнхөөг амдан гүйж очлоо.

	Мөнхөө гэрэвшсэн бололтой нүүрээ буруулсан боловч дорхноо эргэн зогсож инээвхийлэн мэндлэв.

	— Чи эртхэн ирэхгүй яасан юм бэ? Цаг болчихлоо. Би та нарыг хэчнээн хүлээв. Чи энэ бодлогыг бодсон уу? Би ердөө чадахгүй байна гэхэд, Мөнхөө эргүүлж тойруулж харчхаад:

	— Мэдэхгүй тоо байна шүү, найз аа. Яана аа! Ийм бодлого ирчихвэл өнгөрлөө шүү! гэж Мөнхөө айсан мэт бүлтгэр нүдээрээ Сэдийг ширтэв.

	— Цогнэмэх ирээгүй юү? Эртхэн хүрээд ирдэг ч болоосой гэв.

	— Одоо болтол байдаггүй шүү. Ядаж гучин минутын өмнө хүрээд ирсэн бол зүгээр байсан гэж Сэд хэллээ.

	— Хүүе, Мөнхөө чи чинь юу болж байгаа нь энэ вэ? Наашаа хараач! гэж нэг охин чанга гэгч хашхирав.

	Мөнхөө огт мэдээгүй юм шиг эргэж харлаа. Гүйж ирсэн нөгөө охин Мөнхөөгийн гэзгэнд зангидсан гурван өнгийн туузыг гараараа илэн, 

	— Чи чинь бага ангийн хүүхэд шиг юу болчихоо вэ? гэсэн дуунд нь шоолсон хачирхсан шинж илэрхий байлаа.

	Мөнхөө ч сэтгэл нь зовж нүүрээ дарсхийн байснаа улаан туузаа угз татав. Тууз нь гарт нь ирсэн боловч үс нь задраад сэгсийн салхинд хийслээ.

	Ёстой мордохын хазгай гэгч болжээ. Энэ гурван туузыг эх нь Мөнхөөгийн гэзэгт зангидан өгчээ. Мөнхөө түүнд нь дургүйлхсэн боловч 

	"Охин минь арга чарга гэж байдаг юм. Миний охин толгойдоо гурван өнгийн тууз зүүж ирнэ. Бас зүүн шанаагаа тулж сууна гэж ээж нь тэр багшид захисан юм. Гурван өнгийн тууз зүүгээд муухай болох чинь гайгүй биз" гэж зад загнаад ийнхүү таних тэмдэгтэй болгосон ажээ. Тэгтэл ашгүй Цогоо ирэв

	— Цогоо ирлээ. Мөнхөө, нааш ир! гэж Сэд хашхираад Мөнхөөг харвал Мөнхөө ирэх нь бүү хэл улаан туузаа гартаа барьчихсан үс гэзгээ сэгсийлгэчихсэн хэвээр зогссоор л байна.

	— Яваач, Мөнхөө, хүүе! Ёстой дүүрчихсэн юм, шалгалт эхлэх гэж байхад чинь! гэж зэвүү нь хүрээд

	— Хөөш, чи дахиад өөр өнгийн тууз авах юм биш үү? гэсэн нь олны дунд Мөнхөөг улаан болтол нь халаажээ. Цогнэмэх Сэдийн бодсон бодлогуудыг шалгаж үзэж чадсангүй.

	— За яах вэ, цаг болчихлоо. Миний дэргэд л суу. Та хоёрт өөр зам алга. Нөгөө Мөнхөө яасан бэ, оръё! гээд харвал Мөнхөө мөн л нөгөө гэзгээрээ оролдсоор л байв.

	Цахилгаан хонх хангинаж, шалгалтад орох сурагчдыг дуудав. Сурагчид хаалгаар чихцэлдэн бие биеийнхээ араас нудчин шахцалдан орцгоов.

	Урт нарийхан том танхим тэднийг угтлаа. Сэд Цогнэмэх хоёр зэрэгцэн байснаа гэнэт больж ширээ алгасан суув. Мөнхөө нэлээд эргэлзсэнээ хоёр ширээ алгасан хөндийхөн суув. Энэ гурав ингэж л сууна гэж урьд нь ярьж тохиролцсон ажээ. Хэрвээ бодлого нь таарахгүй бол хэн нэг сурагчтай суудлаа сольж сууна гэж Мөнхөө бодлоо. Сэд босож нэлээд хол суучхаад Цогнэмэхийг харж гараа өргөв. Цогнэмэх тэр хоёрыг Ээлжлэн харж толгой дохиж байлаа.

	Би л энэ хоёрыг аврах юм шүү дээ. Намайг байхгүй бол энэ хоёр хорвоо өнгөрнө" гэж тэр бодлоо.

	Багш самбарт бичсэн бодлогоо гэнэтхэн эргүүлж аль аль талынх нь аль аль тоонуудыг бодох тухай тайлбарлаж өгөв. Сэд Мөнхөө хоёрын бодох бодлого Цогнэмэхийнхтэй яг таарсанд тэд их л баяртай байжээ. Хүүхдүүд тонгойн сууцгаана. Сэд ч бодлогоо эхлэн бодлоо. Өгсөн бодлого нь түүнд ойлгомжтой байв. Сэд нэлээд хэдийг бодож үзэв. Бүх бодлогууд таарч байх шиг санагдана. Гэвч тэр бээр өөртөө сайн итгэсэнгүй ахин дахин шалгаж байлаа. Нэг мэдэхэд Мөнхөөгийн дэргэд шалгалт авч байгаа багш ирчихсэн харж байв. Мөнхөө сандрахдаа өндөсхийв

	— Зүгээр зүгээр. Чи чинь хэн билээ?

	— Мөнхөө шүү дээ гэж тэр эелдэгхэн хариулав.

	— Цэцэгээ авгайн охин уу? гэхэд "ашгүй таньж байна шүү" гэж бодоод тэр багшийн өөдөөс харсан чинь нөгөө багш инээдээ барьж ядан жуумалзаад:

	— Үсээ юунд задгай тавьчихаа вэ? гэж асуулаа. Мөндөө өврөөсөө улаан туузаа гаргаж алдуурчихсан юм гэв. Нөгөө багш түүний бодлогыг хараад явав. Мөнхөө хойноос нь хяламхийн хараад, "Зөв ч гэж хэлдэггүй байна шүү" гэж бодож суув.

	Сэд удаан бодов. Өөрийнхөө бодсоныг үзвэл зөв ч юм шиг санагдавч найдлага алга. Гэтэл ямар нэг юмаар Мөнхөөгийн нуруу руу хатгаад авах шиг болов. Мөнхөө гараараа барьж үзвэл харандааны үзүүрт угласан цаас тааралдав.

	Мөнхөө их л сандран нууцлан авч үзвэл Цогнэмэхийн бодсон бодлого байв. Өөрийнхтэй нь таарах юм огт алга. Гэвч Мөнхөө шууд л хуулж гарлаа. Энэ үед Сэдийн ширээний хөлийн дор бас мушгисан хуудас цаас уналаа. Сэд бодлогоо бараг бодож дууссан болохоор түүнд бусдын тусламж хэрэггүй байлаа. Тэгээд ч ер нь хүнийхийг хуулна гэдэг ч сайн биш дээ. Энэ олон сурагчдыг хараач, бид гурав шиг бие биеэ харан хялалзан, нүд амаа дохисон сурагч нэг ч алга байна. Гэтэл би л гэж хүний царай харсан амьтан байх юм. Ингэхлээр Цогнэмэхийнхээс будаа идэхээ больё. Өөрийнхийгөө өгье" гэж бодож суусан юм. Гэтэл хэрэг өөрөөр эргэж Цогнэмэхийн чулуудсан цаас ширээнийх нь хөл дор унадаг байна.

	Сэд хулгай нүдээр багшийг харснаа сэмхэн бөхийж цаасыг авлаа. Гэтэл Сэдийн бодсон бодлоготой огт таарсангүй. Сэд ихэд гайхав. "Би буруу бодсон гэж үү?! Хэн маань хадуурч орхив оо?!" гэж бодоод өөрийнхөө бодлогыг шалгаж үзэв. Гэтэл өөрийнх нь зөв гэж бат бодогдоно. Хэрвээ Цогнэмэх буруу бодсон бол хасагдах болно. Тэгэхээр өөрийнхийгөө Цогнэмэхэд явуулдаг хэрэг гэж шийдээд бичив.

	"Миний бодсонтой огт таарахгүй байна. Чи бодлогоо дахин шалга!в гэж бичээд Цогнэмэх рүү цаасаа шидтэл багш

	— Тэр цаасыг нааш нь өгөөд орхи! гэж хэллээ Сэд сандран бөхийж нүүрээ нуув. Багш дэргэд нь ирж ууртайгаар:

	— Шалгалтын дундуур юу болж байгаа чинь энэ вэ? Яасан сахилгагүй сурагч вэ. Хүнээс хуулж байна уу? Нэр чинь хэн бэ? гэж ихэд уурлав.

	Цогнэмэх рүү шидсэн цаас багшийн гарт оржээ. Сурагчид Сэдийг тал талаас нь ширтэн дооглож байх шиг санагдана. Сэд доош тонгойв. Олны анхаарлыг өөр тийш нь татахаас болгоомжилсон багш энэ удаа таг болохдоо Сэд, Цогнэмэх хоёрыг ууртайгаар ширвэн харна. Сэд багшийн өмнө очиж бодлогоо өгөхөд:

	— Чиний бодсон бодлого чинь энэ байна. Хэлсэн үг чинь бичээтэй байгаа гэв. Сэд зовсон байдалтай бөхийсхийн зогсоод

	— Миний буруу багш аа! Уг нь би бодлогоо бодчихсон юм. Зөв бурууг нь л хүнтэй нийлүүлж шалгах л гэсэн юм! гэлээ. Багш Сэдийг эгцлэн харж

	— Бодсон бодлогыг чинь шидсэн цаастай нь хавсаргаад шалгалтын комисст өгөхөөс өөр арга алга гэжээ. 

	 

	
ТАВ

	Хэдэн хоногийн дараа тэднийг сургууль дээр дууджээ. Тэд цөмөөрөө улаан буланд орцгоов. Тэр гурав бие биеэсээ хол хол суужээ. Цугласан сурагчдыг ажин харвал 8-10 дугаар анги төгссөн сурагчид байна. Нэг шалгалтаа сайн, онцсайн өгчихөөд дараагийнхаа шалгалтыг хүлээж байгаа сурагчид юм. Сэдийн шилжиж очсон сургуулийн захирал, хичээл анги, районы намын хороо, эвлэлийн хорооны дарга нар улаан бүтээлэгтэй урт ширээний ард сууж байлаа.

	Намын хорооны дарга суудлаасаа босож илтгэлийн ширээ рүү аажимхан очив. Энэ хүн хар костюм пиджак, өмсөж, хүрэн зангиа зүүжээ.

	— Нөхөд өө! Хайрт сурагчид аа! Одоо бол манай нам засаг ард түмнээс залуучуудаа хөдөө аж ахуй дээр гарч ажиллахыг уриалан дуудаж байгаа цаг үе билээ. Нам ард түмнийхээ энэ уриалгыг манай залуучууд баяртайгаар хүлээн авч байна.

	Энэ цуглаад байгаа сурагчдын дотроос олон сурагч хөдөө аж ахуй дээр гаръя гэж саналаа өгөөд байна. Бид энэ хүсэл эрмэлзлийг харгалзан үзэж байна хэмээн эхэлж хөдөө аж ахуйн талаар тоо баримт дурдан ярьж, энэ сургуулиас саналаар нь хүүхдүүдийг мал дээр гаргах тухай дурсав.

	Зарим сурагчид малчин болно гэж саналаа өгчхөөд байна. Зарим нь санал хүслээ яриагүй байна. Гэвч энэ хурал дээр өөрийнхөө хүсэл мөрөөдлийг хэлэх болов уу! гэж найдаж байна гэжээ.

	— Надад болох уу? гэж нэгэн сурагч чанга гэгч хэлэхэд хүмүүсийн хараа Сэд рүү шилжив.

	— За болно! гэсэн зөвшөөрлийн дуу сонстов. Сэд, нийтийн дунд босоод үг хэлэх гэтэл намын хорооны дарга:

	— Хүүхээ ийшээ гар л даа. Индэр дээр гар! гэв.

	— Эндээс саналаа хэлчихье багш аа! гээд Сэд толгойгоо илэв.

	— Сэд ээ, индэр дээр гар! гэж сургуулийн захирал аяархан хэллээ.

	Тэр илтгэлийн индэрт очоод үг хэлэх гэсэн нь сандраад санаанд орж байсан сайхан үгнүүд нь алга болчихсон байв.

	— Би 5 дугаар ангид ортлоо хөдөө малчин байсан. Мал маллах сайхан байдаг юм гээд таг болов. Сурагчид чимээ анир ч үгүй нам гүм боллоо.

	— Зөв, зөв. Яаралгүй цааш нь сайхан ярь! гэж хурлын байраас дэмжив.

	— Би мал маллаж лав чадна аа! гээд таг болоход сурагчид инээлдэв.

	— За тэгээд ярь хүү минь! гэж тэргүүлэгчдийн байраас хэн нэг нь хэлэв.

	Би адуучин болох дуртай. Болохгүй бол хоньчин ч яах вэ. Би ер нь мал маллаж чадна. Намайг манай ангийнхан "Хөдөөгийн жаал" гэдэг юм гээд Сэдийг индрээс холдоход улаан булангийн цонх доргитол хүүхдүүд инээлдэв.

	— Зөв ярьж байна. За өөр хүүхэд байна уу?

	Мөнхөө, Сэдийг хараад бүр гайхчихсан суув. "Шалгалтаа ч өгч дуусаагүй байгаа мөртөө яаж байгаа нь энэ юм бол оо?!

	— Сэд, эмч болно гэж үнэхээр бодож байсан шүү дээ. Ямар над шиг хүний бодсон тоо хуулаад уначихсан биш, өөрөө бодоод, бодсоноо хүнд өгөх гэж байгаад будлианд орсон юм үүнийг уучлан үзэх ёстой" гэж бодно. Намын хорооны дарга босож;

	— Сурагч Сэд өөрийнхөө хүсэлтийг илэн далангүй сайхан илэрхийллээ. Бид Сэд шиг ийм сайхан мөрөөдөлтэй олон залуусыг мал дээр гаргах гэж байна. Сэдийг сайн малчин болно гэдэгт бүрэн итгэж байна. Хөдөлмөрийн баатар ч болж болно. Түүний өмнө алтан шар зам зурайж байна. МХЗЭ-ийн гишүүн Сэдэд МХЗЭ-ийн илгээлтийг гардуулан өгье! гэв.

	Сэд хурлын ширээний өмнө очиход, час улаан өнгө дээр алтан үсгээр "Илгээлт" гэж бичсэн, илгээлтийг дарга гардуулав.

	— Ингэж их хүндлүүлсэндээ Сэдийн сэтгэл нь хөөрчээ. Хурлын тэргүүлэгчидтэй гар барив. Хурлын тасалгаанд алга ташилт хөгжил баясал сонстож байлаа. Түүнийг суудалдаа ирж суухад сурагчид илгээлтийг нь шохоорхох мэт үзэцгээв.

	— За дараа нь... Өөр хэн байна вэ? гэхэд Сэд Мөнхөө рүү харлаа.

	"Мөнхөө маань илгээлт авах байх" гэж Сэд бодсон юм байжээ. Гэтэл Мөнхөө суусаар л байв. Сэд Цогнэмэх руу харав "Цогнэмэх ч лав илтгэгчийн ширээ рүү гарна даа. Ямар над шиг биш дээ. Хэлэмгий шүү" гэж бодов. Харин өөр нэг залуу гарч хүсэлтээ хэлээд час улаан илгээлт гардан авлаа. Сурагчид бие биеэсээ

	— Чи гарах уу? Мал дээр сайхан! гэж ярих нь сонстож байлаа.

	Олон сурагчид үг хэлсний дараа хурлын ажиллагаа дуусаж, санал хүсэлт хэлээгүй байгаа сурагчид маргааш ч юмуу, нөгөөдөр ч юмуу, хүсэлтээ гаргаж болно гэв. Сурагчид пижгэнэлдэн гарцгаав. Цогнэмэх Сэдийн мөрнөөс угз татаж:

	— Чи ямар онгироо юм бэ? Чиний нөгөө эмч болно, энээ тэрээ гээд байсан чинь яасан бэ? гэж асуулаа.

	— Чи бид хоёр базаахгүй хэрэг хийсэн шүү дээ.

	— Тэгээд л тэр үү? гэж Цогнэмэх ёжлов.

	— Мал маллах сайхан байдаг юм! гэхэд Цогнэмэх үг ч хэлсэнгүй эргэв. Сэд, Мөнхөөгийн дэргэд очив. Тэр бээр их л зориг муутай зогсоно.

	— Мөнхөө! Хоёулаа хөдөө гаръя л даа, малчин болох сайхан шүү гэж чихэнд нь шивгэнэв. Мөнхөө юу ч хэлсэнгүй. Тэгснээ доошоо харсан хэвээр:

	— Ээж явуулах болов уу. Би ч дуртай л байна л даа. Ганцхан ээж л яах бол?!... гэж гайхсан байртай байв. Сэд, Мөнхөөгийн сэтгэлийг дэмжин:

	— Явуулна, явуулна. Сургууль явуулна гэж байхад ээж чинь юу гэх вэ. Энэ сургууль биднийг үндсэн ангидаа авах ч үгүй. Харин хөдөө сайхан шүү, хэчнээн сайхан бэ! Чи нэрээ бичүүл л дээ, хамт явъя! Манай нутагт сайхан шүү! гэв.

	Энэ бүхнийг чагнаж зогссон Цогнэмэх инээд алдчихав. Мөнхөө ичсэн бололтой царай нь ягаарав. Тэр бээр анкетад бичигчийн дэргэд очиж нэрээ хэлж бичүүлээд, маргааш анкетаа бичүүлье гэв.

	— Мөнхөө минь битгий буцаж няцаад байгаарай! гэж Сэдийн хэлэхэд Цогнэмэх инээдээ барьж ядан:

	— Малчин болохыг чинь харъя. Морь ч унаж чадахгүй байж, хөдөө гарна гээд байгаа юмаа, ха, ха, ха. Ядахдаа шалгалтаа өгчихдөг байгаа даа! гэв. 

	— За чи битгий шоол л доо гэж Сэд аргадан хэллээ. Мөнхөө хэнийх нь ч талд биш бүр гайхчихсан байв.

	Улаан өнгөн дээр алтан үсгээр "Илгээлт" гэж бичсэн гоё хуудсыг Сэд гаргаж ирэв.

	— Хараач та нар! "Таван одонтой шүү. Дондог овогтой Сэд нам ард түмнийхээ уриалгаар хөдөө нутагт ажиллах тул..." гэсэн байна гэж уншихдаа Сэдийн сэтгэл иь үнэхээр хөдөлсөн байжээ.

	— Ямар гоё юм бэ! гээд Мөнхөө хоёр гардан авав. Цогнэмэх сэтгэл нь уярсан бололтой нүүрээ хувьсхийлгэн:

	— Би ч яах вэ академид явах юм чинь гэж тун их зантай өгүүлэв.

	 

	
ЗУРГАА

	Цэцэгээ авгайн жолоодсон цэнхэр машин хэдэн өдөржин давхижээ. Хотын эвлэлийн хороо, намын хороо зэрэг олон албан газрын үүдэнд түүнийг харж болох байлаа.

	— Та яагаад охиноо хөдөө аж ахуй дээр гаргахгүй байгаа юм бэ? гэж хэн нэгэн хүн асуувал, тэр амьдралын олон зүйлийг нуршина.

	Авгайн хэлсэн элдэв үгийг залхталаа сонссон нэгэн залуу эр түүний өөдөөс гайхсан мэт хараад, 

	— Танай охиныг үндсэн ангид нь буцааж суулгах аргагүй. Яагаад вэ гэвэл, хажуу дахь хүнийхээ тоог хуулж зохисгүй явдал гаргасан байна. Бас ч тэгээд сүүлийн шалгалтад хангалтгүй дүнтэй шүү дээ. Харин таны хэлсэн олон гачигдлыг харгалзан үзэж хүссэн ёсоор тань Мөнхөөг хотод суулгаж өгч болно. Тэгэхдээ сувилагчийн хоёр жилийн сургуульд л оруулахаас өөр арга байхгүй гэж хэллээ.

	"За яамай яамай, хоёр жил ч байсан яая гэх вэ. Хотод л үлдвэл..." гэж Цэцэгээ боджээ. "Зай ч бий лай ч бий. Арын хаалга байхгүй юм биш хөөцөлдөж байгаад өөр сургуульд оруулна даа. Хөдөө л явуулахгүй байвал учир бий. Одоо нөгөө залуутай нь уулзуулахгүй байх хэрэгтэй. Тэр чинь л хөдөө гадаа явна гээд уруу татаад байгаа хэрэг шүү. Ер нь түүнтэй ойртуулж ч болохгүй. Хөдөө явахад нь гаргаж өгнө барина гэх вий. Тэр ч бүүр ярьдаггүй хэрэг. Яаж мэдэх вэ дагаад явчихвал яана. Тэгэхээр уулзуулахгүй байх нь долоон зөв. Харин утсаар яриад байвал яах вэ?! Яриулахгүй байх сайн арга сүвэгчилж олох хэрэгтэй юм" гэж Цэцэгээ бодоод, 

	— Тэгье хүү минь, тэгье! гэж Цэцэгээ гуай буурал сууж яваа буржгар үстэй толгойгоо дохив. Энэ үед даргын өрөөнд гялалзсан хар үстэй хөнгөн шингэн нэгэн нөхөр орж ирэв, 

	— Цэцгээгийн охиныг хотод үлдээхээр болсон тухай хэлэхэд тэр, 

	— Нөхөр, яаж байгаа чинь тэр вэ? Хотод орон тоо байхгүй шүү. Бид одоо хуваариа өөрчлөхгүй! гэж нөгөө дарга шийдэмгий хэлэхэд Цэцэгээ авгай зэвүү нь хүрч.

	— Нялх нялзрай, бие султай ийм амьтныг хөдөө явуулж яаж болно гэж та нар бодоо вэ? гэтэл

	— Таны охин өчигдөрхөн өөрөө явна гэсэн юм. Таньдаг айл ч нэгийн зэрэг бий гэсэн гэж нөгөө дарга хэлээд янжуураа хэнэг ч үгүй асааж гарахыг завдтал Цэцэгээ авгай:

	— Байз хүү минь, учир бий. Та нарт бүрэн учрыг дүүрэн хэлэхгүй байгаа юм. Манай охиныг нэг хар юм бүр толгойг нь эргүүлж дууслаа. Та нар залуу улс юманд буурьтай суурьтай хандах хэрэгтэй. Тэнд нэг хэцүү хүү бий. Тэр чинь манай охины толгойг эргүүлж гүйцэж байгаа юм. Өдөр ч гэсэн гадуур дагуулж тэнээд байна. Энэ айхавтар амьтнаас салгаж авалгүй болохгүй! гэхэд

	— Нэр нь хэн билээ? гэж орж ирсэн залуу асуув.

	Цэцэгээ мартамтгай хүн болж:

	— Би чинь өөрийнхөө нэрийг ч мартчихдаг хүн шүү. За байз, ”хэн сэн билээ. Этгээд хачин нэртэй шүү гэж хэлэв "Хэрвээ нэрийг нь хэлчихвэл тэр чинь тийм хүн биш гэж эд нар өмөөрч юу магад вэ" гэж Цэцэгээ авгай бодсоноос нэрийг нь хэлсэнгүй.

	— За яах вэ, бид ярилцъя гэж хоёр дарга амлан өгүүлэхэд

	— Еэ хөвүүд минь хичээж үз! Охины аав нь гадаадад суралцаж байгаа шүү дээ. Энэ талаар нь бас бодолцож болох байх.

	Авгай нь ганц муу охиноо явуулахгүй л хүн шүү! гээд үүдний зүг алхав.

	 

	
ДОЛОО

	Удахгүй хөдөө гарч мал хариулна гэж бодохоос Сэдэд сайхан байлаа. Гэвч түүнтэй ижил дасал болсон нөхөд нь хамт явах эсэх нь бүү мэд байв. Цогнэмэхийн гэрийг эрсээр яваад Сэд арай нэг олжээ.

	Цогнэмэх гэрийнхээ хоймрын ор дээр унтаж байлаа.

	— Хүү яах гэж явна вэ? гэж жар шахам насны хөгшин, Сэдийг ширтэн асуужээ.

	— Цогнэмэх бид хоёр нэг ангийнх юм л даа. Тэгээд л уулзах гэсэн юм гэв.

	Хөгшний нүүрт баярын оч гялалзах шиг болж

	— Тэгээд чи хаа хуваарилагдсан юм бэ?

	— Хөдөө явахаар шийдэж байгаа.

	— Болж дээ хө. Хөдөө сайхан шүү! Суу, хүү минь суу. Хаана очих вэ?

	— Дундговьд л...

	— Аа тийм үү? Говь ч бүр сайхан шүү. Мал маллахад хийморьтой байдаг юм гэв.

	"Хөдөө сайхан! гэж хөгшин эх нь хэлж байхыг бодоход Цогнэмэх лав явах байх гэж бодоод Сэд баярлажээ. Ирсэн хэрэг лав бүтэх байх гэж бодоод

	— Цогнэмэх хөдөө гарах уу? гэж Сэд асуухад нь

	— Аа мэдэхгүй хүү минь. Чи өөрөөс нь асуу. Нэг хэлэхдээ техникумд орно гэх. Нэг хэлэхдээ... учир нь олдох биш, онгироод л байх юм гэнэ.

	Эмээ, Цогнэмэхийн нөмөрсөн дээлийг чангаан

	— Бос хүү минь, бос. Ангийн чинь хүүхэд ирчхээд байна гэж дуудав.

	Цогнэмэх Сэдийг харчхаад нүдээ онийлгон нойрмоглож, 

	— Чи юу гэж яваа юм бэ? гэхэд Сэд үг хэлсэнгүй доош тонгойв.

	— Хүүе юу гэж яваа юм бэ? гэж асууж байна!

	— Хоёулаа хамт явъя л даа гэж хэлэх гэсэн юм. Хөдөө сайхан шүү, морь унаад л... гэхэд, Цогнэмэх

	— Би уг нь сургуульд явмаар байдаг. Гэтэл цэргийн дунд сургуулиас өөр юм алга. Нэг дундаас нөгөө дундад яваад ч яах вэ дээ. Тэгэхийн оронд академид явбал дээр гэхэд Сэд тачигнатал инээж, 

	— Түүнд чинь генералууд л явдаг юм гэх чинь билээ. Чи ямар генерал юм уу? Дээгүүр санаатай гэдэг нь... гэв.

	Цогнэмэх уурлан орны дороосоо шаахайгаа авч Сэд рүү чулуудах гэж далайхад Сэд, ирсэн хэрэг нь бүтэхгүй нь гэдгийг ойлгоод гарав. Тэгээд Сэд засмал зам даган уруудаж, дөрвөн замын уулзварт хүрлээ. Урт урт улаан автобус дөрвөн зүгт сүлжиж байхыг хараад халаасаа тэмтрэн бутархай мөнгөө тооллоо. Өнгө өнгийн гоёмсог хөнгөн машинууд сүлжилдэн давхилдана. Улаан, ногоон, шар гэрлэн дохио дооглох мэт анивчина.

	Сэд явсаар нэгэн урт улаан автобусанд орж суув. Хэдэн буудал яваад тэр автобуснаас бууж эгнүүлэн барьсан таван давхар байшингийн хажуугийн замаар хойш өгсөв.

	Гэтэл Мөнхөө торон савтай юм барьчихсан байшин руугаа орох гэж явахтай тааралджээ.

	Сэдийн дэргэд ирээд Мөнхөө юу ч хэлсэнгүй хулган зогсов.

	— За найз минь юу болов? Илгээлтээ авсан уу? гэж Сэд сандран асуулаа.

	Мөнхөө таг чиг зогссоор л байв. Хэдэн минут хэн хэн нь юм хэдсэнгүй. Мөнхөө найзыгаа ихэд өрөвджээ. Сэд сайн учрыг нь ойлгосонгүй.

	Түүний царайг хараад ямар нэг эвгүй юм болж гэж бодохдоо "Лав ээж нь л уруу татаа биз" гэж санав. Гэтэл тагт дээрээс

	— Мөнхөө, чи бушуулаач! Юугаа хийгээд байгаа юм бэ? гэсэн дуу хадав.

	Тэр хоёр сандрахдаа нэгэн зэрэг дээш харвал, Мөнхөөгийн ээж тагт дээр гарчихсан уурлан зогсож байв. Мөнхөө сандран год үсрэн хашаа руу оров. Сэд ч хойноос нь даган оржээ.

	— Ээж явуулахгүй байна! гэж Мөнхөө дутуу хагас хэлчхээд шат өөд гүйв. Сэдийн дотор нь эвгүйрхэн урам нь хугарах шиг болов. "Ингээд өнгөрдөг байжээ. Мөнхөөгийн ээж надад дургүй юм. Тийм дээ ч Мөнхөөг надтай уулзуулахгүй байна" гэж бодлоо.

	Тэнгэрт бараан үүл хөвж, чийглэг зөөлөн салхи нүүрийг нь илбэнэ. Сэд толгой унжуулсхийн сагсгар ногоон модтой засмал зам даган алхсаар байрандаа ирэв.

	Түүнийг суудаг байрандаа орж ирэхэд хэн ч байсангүй. Эздээ хүлээсэн орнууд цэмцийж байв. Сэдийн сэтгэл гэнэт уйтгартай болов.

	"Би ер нь хөдөө очоод ажиллаж чадах болов уу?! Хэрвээ чадахгүй бол яана. Дахиад л хотоо эргэх гэж үү? Илгээлтийг нь буцааж өгөх үү?" хэмээн санаа алдлаа. 

	Гэвч илгээлтээ гаргаж улаан өнгө дээр алтан үсгээр "Илгээлт" гэж бичсэнийг нь дахиж уншаад тэр зоригжих шиг болов.

	"Би эвлэлийн гишүүн хүн шүү дээ. Иймхэн юмнаас буцаж болох уу? Яасан ч болохгүй. Тэгээд юу болж байна?" гэж өөрөө өөрөөсөө асуулаа.

	Сэд өглөө эртлэн босжээ. Хэрэг болох болов уу, гэж бодсон номоо чемодандаа хийж, хувцсаа янзлав. Сэдийг үдэн гаргахаар бөөн хүмүүс өрөөнд нь орж ирэв. Ийм олон хүн ирнэ гэж Сэд даанч зүүдлээгүй байлаа. Тэр олон залуугийн хамт онгоцны буудалд ирэв. Мөнхөө ирэх болов уу гэж Сэд сэм хүлээв.

	"Мөнхөө яаж ирэх вэ дээ, Ээж нь явуулахгүй шүү дээ" гэж бодсон боловч бас л горьдлого тасраагүй байв. Сэд утсаар яримаар санагдаад болсонгүйд гэрийн нь утсанд залгуулжээ. Цэцэгээ авгайн уцаарласан дуу гарч:

	— Мөнхөө байхгүй ээ, мөд ирэхгүй. Хэн ярьж байна. Ямар хэрэгтэй юм бэ? Та нар бие биеэ битгий уруу татаад бай! гэжээ.

	Онгоцны дуу чихэнд шунгинаж, нисэж бууж байв.

	— Хөвсгөл, Баянхонгор явах хүмүүс ачаагаа жигнүүлэхийг урья! гэж радио хоолой хүнгэнэж байв.

	— Дундговь явах зорчигчид онгоцондоо ороорой! гэхэд Сэд тээшээ барин ухасхийв.

	Бүх юмаа жин тан болгосны дараа Сэд тухлан суув. Залуу малчдыг үдэн гаргаж байгаа олон хүн цугларсан байв. Эвлэлийн хорооны удирдах ажилтнууд, хэдэн жил хамт суралцсан найзууд нь ирсэн байв.

	 

	
НАЙМ

	Цэцгээг нойроосоо дутуухан сэрээд зүүрмэглэж байтал машины дуу сонстлоо. Тэгсэн мөртөө өөрийнх нь машины дуутай тун ч төстэй сонсогджээ. Унаагаа хулгайд алдаж байна гэж байн байн зүүдэлдэг тэр авгай дорхноо л ухасхийн босож цонхоор харвал машин нь алга байжээ.

	Цэцэгээ сандрахдаа цонхоор чээжээ цухуйлган

	— Та минь! Наана чинь хулгайч! гэж хашхирлаа. Хэдэн хүүхэд эргэн харсан боловч гайхасхийн цааш одов.

	— Машин харав уу? Машин! гэж Цэцэгээ бас л хашхиран асуув.

	— Баруун тийшээ гоё машин давхисан! гэж нэг хүүхэд хэлчхээд цааш алхлаа.

	Цэцэгээ тэр хүүхдийг гэрчийн этгээдэд авмаар санагдсан боловч хөөж гүйцэхгүй гэдгээ мэдэв бололтой.

	— Хайран машин. Хайран мөнгө. Хорин хэдэн мянган төгрөг. Гэвч муу хулгайчийг бариад авбал, ийм ч юм эвдсэн, тийм ч юм эвдсэн гэж гүжирдэж байгаад дутуугаа гүйцээлгэнэ дээ, чамайг! гэж хэлээд шүдээ зууж, утасныхаа хүрдийг эргүүлж гарав.

	— Төв сэргийлэх үү? Машин хулгай аваад явчихлаа гээд номерыг хэлэв.

	— Баруун тийшээ л явсан сурагтай...

	— Хардаж сэрдэж байгаа хүн бий юу? гэж сэргийлэгч асуув.

	— Сэд гэдэг хулгайч манай үүгээр хэд хоног эргэсэн юм... гэж мэдэгдээд уртаар шүүрс алдан, уйлж алдав.

	Жижигхэн цэнхэр машин булан тохой эргэж тойрч хурдлан үе үе дохио өгсөөр явлаа.

	Замын уулзвар дээр ирэнгүүт шүгэл тасхийн хангиналаа.

	— Зогс! гэж байна гэж эмэгтэй нь хэлэхэд, эрэгтэй нь:

	— Зогсвол л баларлаа шүү, үнэмлэх байх биш! гээд хурдаа нэмлээ. "Үнэмлэхтэй шүү гээд чи гайхуулаад байсан шүү дээ" гэж эмэгтэй нь хэлэх гэсэн боловч амжсангүй.

	— Яана аа, араас машинтай цагдаа хөөлөө! гэж сөөнгө хоолойгоор бархирав. 

	Энд тэндгүй шүгэл тачигнаж эрээн модоор зогсох дохио өглөө. Гэлээ ч тэр машин зогссонгүй. Хаашаа ч хамаагүй хурдалсаар л байлаа. Эхлээд бага тойргоор дараа нь огцом эргэх нарийн гудамжаар орж зугтлаа.

	— Хурдал хурдал! Машинтай, мотоциклтой улсууд ойртож байна! гэж эмэгтэй нь эргэн эргэн харах зуураа үглэж байв.

	— Хорондоо гүйцэгдэхГүй юм шүү! гэж жолооч нь хэлэв. Тэднийг хөөж буй машинаас радио холбоогоор мэдээлж байгаа бололтой.

	Машин мотоцикл тэднийг тал талаас нь хавчин хөөсөөр хаашаа ч гарахгүй булан руу оруулжээ. Машинаа яг зогсоосон боловч, хулгайч нар гарч зугтсангүй сэргийлэгч нар гайхав. Гэвч цагдаагийн дарга машинаасаа яаран бууж, 

	— Гараад ир! гэж хашхирахад тэр хоёр гарав.

	— Хар нялхаараа байж машин хулгай хийнэ гэнэ ээ! гэхэд мань хоёрын хэн нь ч дуугарсангүй. Харин инээлдэв. 

	Утас хангинамагц Цэцэгээ гүйн очиж авав.

	— Төв сэргийлэхээс ярьж байна. Таны машиныг хулгай хийсэн хүнийг барьж авсан- гэхэд! Цэцэгээ

	— Машин маань тэгээд бүрэн үү? Муусайн хулгайч нар хаа байна? гээд л баахан юм шалгаав.

	— Таны машиныг хоёр залуу хулгай хийжээ. Нэг нь хөлөө гэмтээж... гэхэд Цэцэгээ шүдээ зуун

	— Болж муу золиг! Бүх насаараа хашраг гэж хараав.

	— Охин нь нүүртээ сорвитой болжээ гэж сэргийлэхийн хүн хэлэв.

	— Ёстой, л ганц болж! Хулгайч амьтад тэгж л байвал таарна! гэж Цэцэгээ хашхирав.

	— За энэ тухай бид тантай уулзаж ярилцах гэсэн юм. Хулгайч нар баригдаад хүний нүүр харж чадахгүй байдаг сан. Гэтэл энэ хоёр хулгайч бие биеэ харж инээгээд, бас хулгайд алдсан машины эзнийг нь авчир! гээд байна. Та хүрэлцэн ирнэ үү! гэв.

	Цэцгээг төв сэргийлэхийн жижүүр дээр ирэхэд нэгэн охин буруу хараад уйлж байна. 

	— Өнөөх хулгайч нь байх гэж бодоод дал мөрнөөс угзартал, өөрийнх нь охин Мөнхөө байв. Цэцэгээ айх гайхах хоёр зэрэгцэн царай нь барайж нүд нь-том болов "Миний охин ч... одоо юу хийж яваа нь энэ вэ?" гэж тээнэгэлзэн бодсоноо.

	— Үгүй чи чинь юу хийж байгаа нь энэ вэ? Машинаа харав уу? Хогийн хулгайчийг нь харсан уу? гэж Цэцэгээ асуув.

	Охин нь буруу харж нүүрээ дараад суухдаа чээж нь бөмбөгнөн чичирч байлаа.

	— Энэ манай охин ч одоо яачихаа вэ! Үг дуу ч үгүй, бас усан нүдлээд... гээд Цэцэгээ сэргийлэгчид рүү харав. Сэргийлэгч ёжтой инээмсэглэн, Цэцгээг хэсэгхэн ажаад:

	— Бүү мэд дээ. Таны охин лав мөн үү? гэж асуух нь тэр. Цэцэгээ гайхахдаа

	— Мөн л байна гэв.

	Тэдний өмнө ширээ дээр микрофон байхыг Цэцэгээ огт ажигласангүй. Харин Цогнэмэхийн сууж байгааг гэнэт хараад:

	— Хүүе, Цогнэмэх чи чинь юу хийж яваа юм бэ?

	Мөнхөөтэй хоёулаа ирээ юү? гэж дуу алдав. Цогнэмэх суудлаасаа босох гэтэл, 

	— Байрандаа суу! гэж сэргийлэгч зандрав.

	Тэднийг барьж авчирсан сэргийлэгч үзэг, цаас гарган ширээ дээр тавиад:

	— За яриад байгаарай! Машин яагаад хулгай хийв? Бүгдийг нь ярь! Яг үнэнээ л ярина шүү! Худал мэдүүлэг өгөх юм бол хууль ёсоор хатуу шийтгэнэ мэдээ биз? гээд Мөнхөө, Цогнэмэх хоёрыг ээлжлэн харав.

	"Уг болсон явдлаа үнэнээр нь ярихгүй бол хэрэг бишдэх нь" гэж Мөнхөө сандраад, өөрийнхөө тухай эв зүй муутайхан ярьж эхлэв. Түүний яриаг сийрүүлбэл, утга учир нь ийм байлаа.

	Сэд хотоос явах болов. Тэр маань хөдөө явна. Морь унана, мал хариулна гэж бодоход Мөнхөөд сайхан санагдана.

	Мөнхөө өөрөө хөдөө явъя гэж бодсон боловч ээж нь тас хорьжээ. Тэр ч байтугай малчин болох гэж яваа Сэдтэй уулзахыг хориглов. Нэг ангийн ширээнээ найман жил хамт суусан үерхдэг хүүхэдтэйгээ уулзаж чадахгүй болсондоо Мөнхөө гунигтай байх болов. Ганцхан Сэдийгээ л гаргаж өгөх тухай л бөөн бодолд дарагдаж байлаа. Сэдийг гаргаж өгөхийн тулд ээжээсээ машин гуйя гэж бодовч зөвшөөрөхгүй байх гэж Мөнхөө бодож байлаа. Өглөө эртээ гэгч босоод, ээжийнхээ машиныг асаалган, Цогнэмэхээр жолоодуулан Сэдийг онгоцны буудал хүргэж өгчхөөд буцаад ирье. Тэгэхэд манай ээж босоогүй байна биз гэж Мөнхөө шийджээ.

	Ингээд Цогнэмэхийг ирэхээр Мөнхөө маш нууцаар, эвийг нь олж гуйгаад

	— Чи аавыгаа дагаж олон жил машин барьсан гэж байгаа шүү дээ. Тэгэхээр чи машин барьж чадна. Ээж "зөвшөөрсөн". Чи намайг онгоцны буудал хүргэж өг гэлээ. Цогнэмэх ч дуртай зөвшөөрөв.

	Ингэж л тэр хоёр машинаа жолоодон явснаа ярьжээ. Цэцэгээ авгайн царай нь улайж, уурлав. Тэр, Мөнхөө Цогнэмэх хоёрыг ихэд зэмлэв. 

	— Цогнэмэх ээ! Би чамайг ёстой сайн хүүхэд гэж боддог байсан юм. Гэтэл чи хогийн хүүхэд байж гээд Цэцэгээ амьсгаадав.

	— Ээж зөвшөөрсөн гэж Мөнхөө хэлсэн шүү дээ гэж Цогнэмэх хэлмээр болсноо доош харан нүүрээ, буруулсхийн сууна.

	— Мөнхөө, чи ч гэсэн дээ. Адгийн муу амьтантай үерхээд... гэж Цэцгээ занав. Мөнхөө Цогнэмэх хоёрыг нөгөө сэргийлэгч ээлжлэн харж байснаа.

	— За та хоёр гадаа жаахан хүлээж байгаад орж ир! гээд гаргалаа. Тэгээд Цэцгээд хандаж:

	— Та охиноо, ямар хүнтэй үерхэхийг нь өөрөө зааж өгдөг юм шив дээ? гэхэд.

	— Тийм гэж Цэцгээг зөвшөөрөхлөөр, 

	— За тэгвэл энэ хэрэг чухам үүсвэр нь танаас л гарч. Та л охиноо тэр хүүхэдтэй уулзуулахгүй байснаас... ийм явдалд хүргэж шүү дээ гэхэд Цэцэгээ авгай өөрийн эрхгүй буруугаа ойлгохоос өөр арга олдсонгүй тул: 

	— Тийм ээ, тийм! гэлээ.

	 

	
ЕС

	Шинэ хувцас өмссөн Цогнэмэх толинд харж, зангиагаа засаж байна. Ингэж засах нь түүнд аятайхан байжээ. Яагаад ч юм бэ, өөрөө нэг л догь харагдаад байв. Ар тийшээ эргэж ч үзэв. Тонгойж, гэдийж ч харав. Өсөж бойжсон чийрэг эр л харагдаад байлаа. Академид ч над шиг биетэй залуучууд л таардаг. Манай найз худал хэлээгүй байх ёстой. Тэр юү гэж хэллээ? За тийм. Чамайг цэргийн хүн болъё гэхэд уухайн тас авна. Чи харин сайн гүйж, харайж л сурах хэрэгтэй гэсэн шүү дээ. Тэгээд л би өглөө бүр Гандан хийдийг тойрч гүйдэг. Гүйх тутам бие хөнгөрөөд улам л хол гүймээр санагддаг болсон. Амьсгаа задарч дууссан. Би хэчнээн хол гүйсэн ч дажгүй. Бас уртын харайлтад ямар болсон гэж санана. Нарийхан голд саатахгүй шүү. Тийм хүнийг чинь академи яагаад авахгүй байх билээ. Дуртай авна. Ингэхээр мэддэг газар нь хурдан очих хэрэгтэй гэж Цогнэмэх бодоод гэрээсээ бушуухан гарав.

	Яамны газар Цогнэмэх нэвтрэх үнэмлэх авч орлоо. Боловсон хүчний өрөөнөөс орж гарч байгаа хүн олон. Бас хэдэн офицер шил шилээ харан зогсож байна. Цогнэмэх тэдний ард очиж зогсов. Олон офицеруудын дунд ганц энгийн хүн байна гэдэг сонин ч юм шиг санагдана. Тэд алтан саатай, гоёмсог малгайтай, бас мөр дээр нь алтан шар погон гялалзаж байна. Тун гоё юм. Энэ алтан погоныг зүүхдээ л нэг зүүнэ дээ гэж Цогнэмэх бодоод, "Би ч цэргийн цолыг гарын таван хуруу шигээ л мэднэ шүү дээ" гэж бодлоо. Офицерууд уулзахдаа бие биедээ ёслон

	— Амрыг эрье! гэх нь Цогнэмэхэд их л сонин санагдаж байлаа. Тэр боловсон хүчний өрөөнд ороод юу хийхээ, яаж ёслохоо хүртэл бодов.

	"Амрыг эрье гэж хэлнэ шүү! Хэлэхдээ цолыг нь тов тод хэлэх юм. Яагаад вэ гэвэл, цэргийн цолыг андахгүй сайн, ялгаж мэддэг юм байна. Бас ёс журамд ч сайн сүрхий жаал хүү иржээ! гэж бодог. Намайг цэргийн талаар юмтай хүн гэдгийг мэндээс эхлээд л ойлгож аваг!" гэж санажээ.

	Тэгтэл хаалга гэнэт онгойж, боловсон хүчний дарга руу орсон офицер гарахдаа.

	— За хүү минь бушуухан ор! гэв

	Цогнэмэх тэнд ороод гараа өргөн ёсолсон боловч гайхан амаа ангайн зогсов. "Энэ чинь ямар цол гэгч нь вэ? Би үүнийг ялгаж мэдэхгүй нь. Хошууч чинь ганц таван хошуутай, гэтэл энэ хоёр таван хошуутай байдаг. Үүнийг юу гэж дууддагийг бүү мэд хурандаа бол гурван таван хошуутай, харин үүнийг чинь мэдэхгүй юм. Гэхдээ мэдэхгүй гэхэд ч ямар хаашаа юм бэ дээ, заавал цолоор нь дуудах ёстой" гэхчлэн Цогнэмэх сандран бодоод.

	— Дэд хурандаагийн... гээд түгдрэхэд өргөн ширээний ард суусан нөгөө дарга инээмсэглэн босоод, 

	— Зүгээр зүгээр хүү минь, суу! Юу гэж яваа вэ? гэжээ.

	— Би сургуульд явах гэсэн юм гэж Цогнэмэх зоригтой хэлэв.

	— Аа тийм үү? гэж дэд хурандаа сулхан хэлээд баахан ажигласнаа.

	— Хэддүгээр анги төгссөн бэ? гэлээ.

	— 8 дугаар анги төгссөн.

	— Мундаг эр байна. Цэргийн хүн болох дуртай юм биз дээ?

	— Тун дуртай шүү дээд хурандаа. Би сайн гүйж чаддаг. Уртын харайлтад сүрхий.

	— Өндөрт... гэхэд нь Цогнэмэх толгойгоо илснээ, 

	— Намхан хашаа дээгүүр саатахгүй... гэвэл нь дэд хурандаа инээд алдан:

	— Хэр зэрэг хол гүйж чадах вэ? гэж асуулаа.

	— Бага тойргийг хорь тойрсон ч би амьсгаадахгүй! гэхэд дэд хурандаа бас л жуумалзаад;

	— Сайн байна. Өөр юу чаддаг вэ?

	— Машин барьж чадна.

	Дэд хурандаа үнэмшихгүй байгаа бололтой.

	— Үнэмлэхтэй юү? гэв.

	— Намайг машин сайн жолоодож чаддагийг Цэцэгээ эгч, сэргийлэхийн ах нар сайн мэднэ. Бас Мөнхөө ч мэднэ гэхэд дэд хурандаа "Энэ хүү жаахан онгироо боловч эрдэм сурах авьяастай хүн юм. Яваа яваандаа зан ааш нь засрах биз" гэж бодоод, 

	— За чамайг сургуульд явуулж өгч болно. Гэвч олон юм бий. Анкетаа бич. Аав ээжийгээ уулзуул. Бас шалгалт өгнө! гэхэд Цогнэмэх баяртай гэгч нь:

	— За! гэв.

	— Ингээд чи шалгалтад тэнцвэл цэргийн дунд сургуульд явна даа гэтэл Цогнэмэх хараагаа буулган, царай нь харсаар байтал баясгалангүй боллоо.

	— Чи яав? Цэргийн дунд гэдгийг зөвшөөрөхгүй байна уу? гэв. Цогнэмэх жаахан дуугүй байснаа, 

	— Дундаас дундад яваад ч яах юм билээ дээ? гэхэд дэд хурандаа гайхсан бололтой.

	— Чи тэгээд ямар сургуульд явна гэж бодож байгаа хүн бэ? гэлээ.

	— Академид л явуулж өгвөл зүгээр байна! гэж Цогнэмэх шув шулуухан л хэлчхэв.

	— Аа болоогүй. Дунд сургууль төгсөж, хэдэн жил цэргийн газар ажиллаад, сайн байвал сая академид явж болно! гэв. "Академид л явуулахгүй юм бол хэрэг алга" гэж Цогнэмэх бодож зогслоо.

	 

	
АРАВ

	Сэд, илгээлтээр ирсэн арваад залуугийн хамт тусгай барьсан цагаан гэрт оржээ.

	Надад ямар мал өгөх бол гэж Сэд эргэлзэн бодсоор байв. Тэд орон нутгийн тэргүүний малчидтай хэд хэдэн удаа уулзжээ. Ирсэн хүмүүс нь өөрийнх нь аймаг сум нэгдлийн улсууд учраас ихэнх нь нүүр харсан улсууд байв. Гэвч Сэд 4 дүгээр анги төгстөлөө л хөдөө байсан болохоор тэдний ихэнхийг нь бараг үл танина. Харин тэд Сэдийг Дондогийн хүү гэхээр удам судраар нь мэдэж байв. Адуу бригадын дарга намхан нуруутай хүн Сэдийн ойр сууж;

	— За хүү минь хотын хэддүгээр сургуульд ямар суралцаж байв. Одоо тэгээд хөдөө байж чадах юм уу? гэх зэрэг олон юм асуугаад нойрт ямар вэ дээ? нойроос морио өгчихгүй биз дээ? гэхэд хүмүүс инээлдэв. Сэд үсээ илэн түгдэрснээ:

	— Би арван хоёр нас хүртлээ мал дээр байсан. Одоо... ажиллаж чадна ! гэж зоригтой ярив. Адуучин Шарав, Дагвын мөр дээр алгадаж, сахалтай амаа чихэнд нь ойртуулан:

	— Эр хүн хал үзэж халуун чулуу долоож хашир суудаг юм. Дүү минь адуу л ав ! гэж хэлэх нь сонсогдлоо.

	Сэд тэрхэн үедээ алмайрсан боловч сая учрыг нь олж, сэмхэн шүүрс алдав. Учир нь энэ хүмүүс түүнийг тоохгүй байх вий гэж айжээ.

	— Нэгдлийн дарга аа энэ залууг... гээд нөгөө сахалт эр хэлэв. Нэгдлийн дарга гэгч өндөр нуруутай буурал эр Сэдийг харснаа:

	— Дагва хаа байна вэ? Чи юу гэж бодож байна?

	Дагва гэдэг нь адуу бригадын дарга бөгөөд хар даалимбан дээл дээр хуучин шар бүс бүсэлсэн, хижээл насны бор хүн байв. Бүсэндээ суран ногт хавчуулсан, сэмэрч урагдсан сийрсэн малгайтай хүн байв.

	Авахгүй гэвэл нь яана гэж Сэд бодохоос дотор нь хачин болно.

	— Адуун дээр ажиллаж чадах юм уу? гээд Сэдийг ажин харав.

	Сэд ч: 

	— Чадна гэж зоригтой хэлэв.

	— Морь унаж чадах юмуу, тэгээд?

	— Чадна, би бүр багаасаа унадаг байсан.

	— За яах вэ зоригтой юм байна. Чи тэгээд адуучин болъё гэж бодож байна уу? гэхэд Сэд малгайгаараа оролдон зоригтой гэгч нь:

	— Би адуучин болох сон л гэж хотод байхын бодсон гэхэд

	— За яах вэ сайн л ажиллана шүү. Уг нь чамайг хурга ишиг дээр л тавих байсан юм! гэж дарга хэлэв.

	Тэдний яриа удаан үргэлжилж санал онолоо ярилцав. Гэрийн дотор хултай айраг хүмүүсийн гар дээр цэлэлзэв. Сэд ч хэд балгаад дотор нь халуу оргих шиг боллоо. Тэгээд ч зогссонгүй таана ч амтагдах шиг...

	Тэд гэрээс гарч энэ тэрийг ярилцан байтал Сэдийн өмнө нэгдлийн дарга ирчихсэн урт уурга барин зогсож:

	— Нам, ард түмнийхээ уриалга, дуудлагаар малчин болохоор санаа шулуудан явж байгаа жаал хүүгийн алтан шар зам өлзийтэй болох болтугай! Нэгдэлчдийн өмнөөс энэ сайхан уургаар бэлэг барья гэхэд хүмүүс алга ташицгаав. Мөн хоньчин болох гэж байгаа залуучуудад шилбүүр бэлэглэв.

	Илгээлтээр ирсэн залуучууд цөм өөр өөрийн суурь бригадууд дээр баяр баясгалантай ажиллахаар явцгаав. "Бригадын дарга, нэгэн эмээлтэй морь хөтлөн ирсэн байв.

	— За хө, энэ морийг унаад бригадын төв орно. Тэнд очоод бүх юмаа хүлээж авна гэжээ.

	Сэдийг моринд мордоход Дагва цулбуурыг нь барьж байлаа. Хэдэн жил морины нуруу дээр гарч үзээгүй Сэдэд морь унах гэдэг хачин бөгөөд эвгүй ч юм шиг байв. Дагва цулбуурыг нь атгасан хэвээр морийг нь хөдөлгөж нэлээд яваад

	— За болмоор байна уу? гээд өөрт нь жолоог нь өгөв. Сэд алзсангүй.

	Тэд явсаар оройхон хирд адуун дээр иржээ. Сэдэд гурван зуу шахам адуу өгөв. Гэтэл нөгөө хар сахалт давхин ирж, 

	— Би хүрэгч гүүгээ өгөхгүй гэж маргажээ. Тэр хүрэгч гүү нь цүдгэр гэдэстэй томоохон биетэй ерийн л нэг гүү харагдана.

	— Хээлтэй юм шүү. Унагыг нь осолдов! гэж бригадын дарга Сэдэд сануулахад.

	— Би адуундаа авч байгаад унагалуулаад өгье л дөө гэж хар сахалт гуйв.

	Дагва гуай толгойгоо сэгсэрч байгаа харагдана. Сэд гайхсан дээрээ бүр гайхав.

	— Энэ өдрөөс хойш чи манай бригадын туслах адуучин, ахлагч чинь энэ Шарав, гэхдээ чи адуугаа өөрөө л хариуцна. Тарга тэвээрэг, үс ноос, төл, ялангуяа унага алдаж осолдох, солигдож холигдох энэ бүхий л асуудлыг Сэд чи хариуцна гэжээ.

	Сэд адуугаа нэг эргүүлж үзмээр санагдана. Нэгдлийн зөвлөлийн бэлгэнд өгсөн уурга урт бөгөөд шулуухан юм. Үүгээрээ нэг морь уургалмаар санагдана. Гэтэл Сэд морь уургалах гэдгийг бараг үзээгүй гэхэд болно, Харин хонь уургалж байсан боловч, хуцын хүзүүнд уургаа алдчихаад уйлан харьж байсан удаа бий. Энэ бол одоогоос хэдэн жилийн өмнө шүү дээ "Би ч тэгэхэд бас л хөгийн амьтан байж шүү дээ" гэж бодов.

	— Та нар харьж бай л даа. Би адуугаа хариулж байгаад оройхон харья гэтэл Дагва гуай толгойгоо сэгсэрч

	— Үгүй, болоогүй хүү минь. Адуу яаж эргүүлэх, тууж явах, хэдийд услах, усалсан хойноо яах, морио хэд хоноод юүлэх, шөнө яаж манах, өдөр нь хэрхэн хариулах, энэ бүхнийг чамд зааж өгнө гээд баахан юм ярив. Сэд зарим зүйлийг тэмдэглэлийнхээ дэвтэрт бичиж, заримыг нь лавлан асууж байв. Дагва нөгөө адуучин Шаравт ойртож, 

	— Чи харь даа. Энэ хүү бид хоёр адуугаа өдөр шөнийн цагаар яаж харж маллаж байх тухай яриандаа оръё гэв.

	Шарав морио тас ороолгож, ухаа тоостойгоо гэрийн зүг давхихад Сэд гайхсан шинжтэй хойноос нь гөлрөн ширтэв.

	— Мориор ингэж гэнэт ширүүн давхиж болохгүй. Ялангуяа гэнэт тулгарч зогсох юм бол морь чээжгүй болно. Хөлд нь цус бууна гэж яриад, 

	— Үүнийг бол Шарав мэднэ л дээ, мэднэ. Тэгэхдээ ганцхан мал хайрлахгүй л байхгүй юу. Малд хайртай байвал малчин болж чадна. Хөлсийг нь авахын тулд мал адгуулах биш, хайрлан энэрэх үнэхээр малд хайртай болох хэрэгтэй юм. Ингэвэл л мал өснө. Сайн малчин болно гэв. Адуу нь тал тал тийшээ тархаж, зарим нь гүвээний цаана ороход

	— Адуугаа цараа барааг нь цөмийг нь харж чадах газар л байлгах хэрэгтэй гэж сургав.

	 

	
АРВАН НЭГ

	Нар хэвийхийн үед Шарав "ИЖ" мотоциклтой давхиж ирэв.

	— За хүү минь ахыгаа сонс. Ахад чинь бөөн ажил гараад байна. Чамаас л гуйх гэж ирлээ гэв.

	Сэд гайхсан нүдээр Шаравыг ажвал костюм пиджак өмсөж гоёод, хойноо 20 литрийн банканд ямар нэг юм хийж нарийн олсоор багласан байх юм.

	— Юу болов оо, Шарав гуай? Нөгөө алдчихсан бор морь чинь олдоо юу? гэв.

	— Үгүй, юуны чинь морь олох вэ! Өнөө шөнө ахынхаа ээлжийг өнгөрөөнө шүү. Май энэ айргаас уу. Савтай бол аваад хоцорсон ч болно гээд ачаагаа тайлж айргаас архины шилэнд хийж өгөөд, 

	— За хоёул хуруу гаргая гэв.

	— Яаж?

	— Хуруу гаргаж чадахгүй эр хүн гэж хаа байх вэ. Тэр бол ёстой эр хүн биш гээд бүдүүн тамхи ороох зуураа баруун гараа савчин хуруунуудаа янз янз болгон гэнэт гаргах зуураа ямар нэгэн дуу аялж гарав.

	— За чи тогтоогоо биз! гэж Сэдээс асуув.

	— Тогтоосон...

	— За хэл!

	Сэдийг аялтал, цулбуурынхаа үзүүрээр Сэдийн дал мөр дундуур нь шав хийтэл ороолгоод Шарав

	— Тэгдэггүй юм. За яах вэ, сүүлд зааж өгөмз.

	Май миний дүү үүнийг уучих, өнөө шөнө алзахгүй ээ. Муу ах чинь уначихгүй л бол шөнө хагаслаад яваад ирнэ. Жаахан наргичих гэсэн юм. Харин чи Дагва гуайг ирээд намайг яасан бэ гэвэл нь гэртээ харьж хоолоо идээд ирнэ гээд явчихсан гэж хэлээрэй гэв.

	Сэд үгүй ч гэх хэцүү, за ч гэх хэцүү байв. Эртээд бас нэг айлд очиж унтаад ирье гээд явчихсан хойгуур нь Дагва гуай ирж, бөөн яриа болсон. Өнөөдөр бас тэгвэл яана гэж бодлоо.

	Гэвч Сэд үгүй гэж хэлж чадсангүй. Шарав малгайгаа зассанаа нүдээ ирмэж, 

	— Ах нь чамаас нэг юм авна шүү, чи хэнд ч хэлж болохгүй! гэв.

	"За нөгөө л гүүнийхээ тухай ярих гэж байгаа байх, тэр ч гайгүй байна. Муу цүдгэр хүрэгч гүү шүү!" гэж бодов. Хэдийгээр их гэдэстэй гүү боловч алдчихвал нэгдлийн маань сүрэг нэгээр хорогдоно гэж Сэд бодно. Шарав тамхиа асаагаад нарийхан шар замаар цагаан тоос босгож намхан гүвээ даван далд оров.

	Сэд, Шаравын явж өнгөрсөн ухаа шар замыг баахан ширтэв. Тэр адууныхаа хойноос уурга суналзуулан давхилаа. Адуугаа жаахан хумиад, номхон борын дэргэд очиж хэд дахин уургаа шидэв. Нэг л гэм нь номхон бор нэг газар зогсох учир уургалахад даанч урамгүй ажээ. Өөр морь уургалах гэхэд энэ сайхан уургаа хугалчихвал яана гэж айна. "Амь шигээ хадгалж яваа энэ уурганы чээжийг нэг удаа хугалахад бригадын дарга ирээд:

	— Болоогүй байна хүү минь. Морины толгойг олж уургалах хэцүү. Олсон хойноо тогтоох гэж юм бий гээд баахан зааж өгөөд, 

	— Чи энэ номхон бороороо л сургууль хий. Тэгээд надад нэг үзүүлээрэй! гэжээ.

	Тэр явдлаас хойш сар гаруй хугацаа өнгөрчээ.

	Сэд хэдэн хоногийн чөлөө авч гэртээ харив. Хэдэн жил уулзаагүй эх, эцэгтэйгээ уулзан эхдээ дээлийн торго хүртэл бэлэг аваачиж өгчээ. Эцэг нь хүүдээ ясан хяртай мөнгөн хэрэгсэлтэй сайхан эмээл төхөөрч бэлдсэн байлаа. Сэд одоо хот газрын бяцхан хар хүү биш, саарал бүрх малгай духдуулсан хөдөө талын дэгжин хархүү болсон байлаа.

	Сэдийн эцэг эх нь хүүгээ нутагтаа ирнэ гэдгийг сонсоод ихэд баярласан ажээ. Сэд ч нэгдэл урт сайхан уурга бэлэглэсэн, гурван зуун төгрөг буцалтгүй тусламж болгож өгсөн тухайг ярив. Тэгээд хөдөө нутагтаа гармаар сэтгэгдэл хэрхэн төрсөн, индэрт гарч үг хэлсэн, өөрийг нь хөдөө гаргаж болох эсэх талаар урьд судалж мэдсэн байсан, илгээлтээ авахад сэтгэл нь хэрхэн хөдөлсөн, хамт суралцаж үерхэж байсан хоёр сурагчаа "хамт явъя!" гэж хэрхэн гуйсан зэргээ нэгд нэгэнгүй ярьж хөгжөөн инээлгэжээ.

	Сэд энэ бүхнээ дурсан санаж байв. Орой бүрий болж адууны цаад тал бөртийж харагдах төдий болоход Сэд хашхиран чимээ өгч хоёр захаас нь хумьж байхдаа цүдгэр гэдэстэй хүрэгч гүүгээ эргэн тойрон байж ажиглав.

	— Энэ гүүнийхээ л унагыг осолдов! гэж Дагва гуай их захисан байжээ. Нээрэн ч осолдож орхих вий гэж Сэд адуу манах шөнө цүдгэр хүрнээ л байн байн аждаг, эргэдэг байв. Гурав хоногийн өмнө

	Хүрэгч гүү унагалах нь... гэхэд Шарав ах нь, 

	— Би өнөө шөнө адуугаа маная, чи харьж унт! гээд өөрийг нь явуулсан юм" Гэтэл хүрэгч гүү нь тэр шөнө унагалсангүй ажээ.

	Маргааш нь Дагва гуай хүрч ирээд, 

	— Чи яагаад урьд шөнө ээлжийнхээ ёсоор адуугаа манасангүй вэ? гэжээ. Энэ асуултаас Сэд хиртхийн сочсон удаатай юм. Дагва гуайн Том хар нүдийг харахад, 

	Еэ залхууч ч жаал бол доо! Нойроос морио, чөмгөөс хутгаа гэж үг бий" гэсэн нь санаанд нь оров.

	Гэвч Шарав ах л намайг харь гэсэн юм гэж ч хэлсэнгүй.

	— Хүрэгч гүү унагалах байх л гээд... гэтэл Дагва гуайн царай барайж хүрэн улаан болоод ирэв.

	— Тэгээд гүүгээ унагалах нь гээд зугтсан хэрэг үү? гэв. Сэд сандрахдаа

	— Үгүй, яалаа гэж. Шарав гуай "хашраараа би харъя, чи гэртээ харьж унт" гэсэн юм гэхэд Дагва их юм бодсон шинжтэй:

	— Үгүй дээ, хүү минь. Энэ чинь чиний хариуцсан гүү шүү. Энэ гүүний унагыг чи л нэгдэлд авч өгөх ёстой юм. Энэ төл бол чиний нэгдэлд авч өгөх анхны чинь л төл шүү дээ. Анхныхаа төлийг осолдвол ямар ичгэвтэр юм болно гэж бодож байна вэ? Өөрөөр хэлбэл энэ гүүнээс гарах унагыг чи л харсан байх хэрэгтэй. Тэгээд ч зогсохгүй чи бойжуулна. Өвөл нэмнэнэ. Нэмэгдэл тэжээл ч өгч магад. Хэнз юм гарна гэдгийг мэдэж байна уу? гэж хатуу ширүүн ярьжээ.

	Тогтуухан сайхан шөнө болов. Намхан толгодын цаанаас цайвар том сар цухуйж орчныг гэрэлтүүлж эхлэв. Сэдийн дотор улам өнгө орох шиг болов. Тэр хүрэгч гүүнийхээ дэлэнг харах гэж морин дээрээсээ тонгойсон боловч харагдахгүй байв.

	"Өнөө орой л хөх нь сэрийчихсэн байсан юм. Дагва гуайн хэлдгээр бол тун шахсан байх ёстой. Ингэхлээр унагалж ч магадгүй юм" гэж бодсоор л байв. Сэд адуугаа нэг тойроод мориноосоо буув. "Өвгөн аав Дэлэг баяны адууг харж байхдаа яасан гэдэг билээ. Тэр чинь бүр эрт юм гэнэ билээ. Эзэрхэг цагийн үед юм гэж аав ярьдаг шүү дээ.

	Гурван шөнө гурван өдөр нүдгүй шуурганд адуутай нь уруудаад нэг унага алдчихаад ирэхэд нь 

	— Нэг жил хөлс хүчгүй адуу хар! Үгүй бол эргэж харалгүй яв! гэсэн юм гэнэ билээ. Тэгээд өвгөн аав маань унага төлөөд тэнхээгүй байсан учраас нэг жил баяныд хөлсгүй ажил хийхдээ шуурганд төөрөөд нас барсан юм гэнэ билээ. Дээр үед ажил хийнэ гэдэг бэрх байжээ" гэж бодов.

	Сэд хэвтэж үнэрлэж үзвэл агь, таанын үнэр анхилах шиг боллоо. Агь, таана, хөмөл аль нь ч гэсэн хатсан баймаар сан. Ер нь юуных ч гэсэн нэг л сайхан таатай үнэр байна гэж бодоод хэвтэж байтал нойр нь хүрч нүд нь анилдаж эхлэв. Сэд ухасхийж босоод мориндоо мордон салхи сөргөн давхивал нойр нь сэргэж хамаг бие нь сайхан болжээ. Сэд, хүрэгч гүүнийхээ дэргэд очвол, гүү нь хөрвөөж байна. Хэдэн удаа холбироод тогттол унага гараад ирэх нь тэр!

	Унага гарна гэдгийг Сэд үзээгүй байжээ. Хүрэгч гүүнээс унага гарангаа бөөрөөрөө унасангүй, газар дээр жаахан ч хэвтсэнгүй, дөрвөн туурай дээрээ дэндгэнэн зогсов.

	— Яасан гоё, ямар гоё вэ! гэж Сэд амандаа шивнэв.

	"Ээжээс гарахдаа дөрвөн хөл дээрээ зогсож гардаг унага бас байдаг юм аа. Энэ ч ёстой шандастай эрэмгий морь болно доо!" гэж бодов. Тэгээд түүнд ойртон очвол унага зугтав. "Уначих вий" гэж бодоод Сэд холдосхийн зогсож харав.

	Сэд адуугаа эргэж унаганыхаа дэргэд ирэв. Унага нь улам чангаран эхийгээ тойрон тоглож байна. Шөнө дундаас лав өнгөрсөн байх гэж Сэдийг бодон байтал алсад машины дуу хүнгэнэх шиг болов. Их ч удсангүй алсын гүвээ дээгүүр гэрэл гялалзлаа.

	— Шарав ах! гэж Сэд дуу алдчихлаа. "ИЖ"-ийн хурц гэрэл адуу үргээсээр Сэдийн дэргэд ирээд зогсов.

	— Шарав ах аа, хүрэгч гүүний унага гарчихсан! гэхэд Шарав

	— Түй, гэж газар нулимжээ. "Шарав гуай согтож орхижээ" гэж бодоод, Сэд гайхахдаа

	— Юу болж байна аа ах аа? гэв. Шарав дахин нулимж тонгойн суугаад, 

	— За яах вэ, унагалбал унагалаа л биз!? гэж хэнэггүй дүр үзүүлээд, 

	— Ямар унага гараа вэ? гэж сандран асуулаа.

	— Хүрэн халзан унага. Ёстой мундаг шүү, газар унасангүй, дөрвөн хөл дээрээ буусан. Тийм унага гэж байх уу? гэж Сэд их л баярлан ярина. "Азгүй муу хог, аяга уснаас л болж сайхан амьтнаа алдчихлаа" гэж Шарав бодон суухдаа гол нь харлаж, манарсан толгой руугаа шаамаар санагдав. "Гэвч энэ бүхэн өнгөрчээ. Одоо яах вэ" гэж Шарав бодлоо.

	— Хөөе, Сэд ээ чи харьж унт. Би адуугаа маная гэж Шарав тамхиа асаах зуураа бараг л хашхирах шахам өгүүлэв.

	— Миний нойр огт хүрэхгүй байна. Шарав гуай, тэгээд та унагаа... гэтэл

	— Ямар хамаа байна вэ? Нойр хүрсэн ч бай, хүрээгүй ч бай өнөө шөнө чинь миний ээлж гэж Шарав уцаарлав. Тун саяхан л ахдаа тус бол! Ах чинь өнөө шөнө жаахан наргия! гээд л гуйгаад байсан хүн маань, харин өнөө шөнө адуугаа манах ээлж маань минийх гэхэд нь Сэд гайхан таг дуугүй зогсов.

	— Чи яв! Одоохон гэж Шарав бараг хашхирах шахам хэлэв.

	— Үгүй явахгүй! Та яв! Харьж унт! Бие чинь муу байна гэж Сэдийг хэлэхэд.

	— Чи биеэ тоож, үгэнд орохоо бүр байх нь ээ. Чамайг Дагвад хэлээд турсагыг чинь хуулуулах юм сан! гээд мотоцикл дээрээ мордон сартай шөнийн нам гүмийг эвдэн алга болов.

	Сэд адуугаа хумьж салхи сөргөөгөөд хүрэгч гүүнийхээ дэргэд ирлээ.

	Шувуу шүүрчих вий, гэмтэй шүү! гэж Дагва гуайн хэлснийг Сэд бодож зогсов.

	Шаравыг яваад нэлээд удсаны дараа, адуу үргэж сүйд бодов. Сэдийн унасан бор морь чихээ хулмалзуулан, адуу бөөн бөөнөөр хуйларч байв. Сэдийн дотор ч сэрд хийв. Гэтэл адуун дунд бөөрөнхий хар юм өнхөрч байх шиг харагдана. Үе үе хөх гал бутарч, чийхарсан муухай дуу гарна.

	Сэд адуундаа чимээ өгч хашхирав. Адуу үргэн зугтаж, бөөн хар юм Сэд рүү ойртсоор л байна.

	— Ёстой чөтгөр л гэгч энэ байх! гэж бодов. Сэдийн нуруу хүйт оргих шиг болсон боловч

	— Битгий ай, чөтгөр байхгүй! гэж зааж байсан багшийнх нь дуу хоолой сонсогдох шиг болов. Хөх гал бутарсан нөгөө амьтан их л удаанаар Сэд хүрэгч гүү хоёр руу дөхсөөр л байв. Бөөн хар юм их л хурдлан, чийхран хашхирч нааш давхихад адуу үргэн хага зүсэгдсэн юм шиг ярагдан зай тавив.

	— За болохоо байлаа. Унага л идэх нь. Чоно л биш бол өөр юү байх вэ? Ямар ч байсан унагаа хамгаалах юм шүү. Дайраад л цохьё! гэж Сэд бодоод урт ташуураа барин өөдөөс нь дайрав. Гэвч морь нь үргээд үл ойртох учир уургаараа хэд сайн тас буутал шилбүүрдээд авав. Морио гуядан, дахин хэд дайрч гуядтал бөөн хар юм босон өөр рүү нь дайрвал Сэд уургынхаа чээжээр тас буутал ороолгож бас уургынхаа бөгсөөр хэд хатгалаа. Бөөн хар юм навсайн босож

	— Сэд ээ, болиоч! гэж хашхирахад Сэд бүр ч зэвүү нь хүрээд хэд хэд ороолгов.

	— Би Шарав гуай чинь байна аа! гэхэд Сэд гайхав. Бөөн хар юм босож худлаа инээн:

	— За миний дүү нааш ир!. Зоригтой хүү байна. Чамайг шалгах гэж ах нь бодсон юм гэсээр Шарав босож ирэв. Сэд үүний цаад учрыг үл ойлгох тул нээрэн л намайг Шарав гуай шалгаж гэж бодлоо. Гэвч шалгалтыг зоригтой давсандаа бөөн баяр байлаа.

	— Чоно л байх. Унагыг маань л шүүрэх нь. Яасан ч өгөхгүй дээ гэж бодож байлаа гэхэд Шарав сахлаа ирмэн.

	— Зөв, зөв! гэснээ "Гайгүй чөтгөр ирж шүү. Гэхдээ одоо ч хүрэгч гүүний унага минийх болдог нь ч өнгөрлөө шүү" гэж харамсан бодож суулаа. "Энэ золигийг ирэхээс урьдаар юу ч болсон нэг жороо морьтой болох нь" гэж бодсон юм гэж Шарав тамхиа ороонгоо бас бодож амжив!

	Сар баруун дээр асар том бөмбөлөг шиг манхайн байхад зүүн этгээдээс үүр цайлаа. Сэд адуугаа эргүүлэн хумьж явахад Шарав бүрэг зүсний эмээлгүй морио адууны дундаас тушааг нь тайлан мордоод гэр рүүгээ алхлуулав.

	"Шарав гуай намайг мөн сайн шалгав аа! Хацар дээрх сорвио маргааш Дагва гуайд юу гэж хэлэх бол?!" гэж Сэд бодоод инээд нь хүрч байв.

	 

	
АРВАН ХОЁР

	Хойшоо харсан өндөр байшингийн том хаалганы өмнө хүмүүс шавааралдан зогсож байна. Тэдний зарим нь тамхи татаж утаа манаруулахад, нөгөө зарим утааг нь гараараа саван зайлуулна. Сэд үнэгэн лоовууз хөндлөн тавьж, бор даавуу дээл өмсжээ. Хатуу ултай урт түрийтэй савхин гутлаар тов тов гишгэлсээр, чулуун довжоо руу буув. Сэд өлийсхийн тэнгэрийн байдлыг ажиглав. Бөөн бөөн цагаан үүл их л өндөрт алгуурхан нүүж байгаа харагдана.

	"Хэд хонотол тэнгэр гайгүй байгаа" гэж Сэд амандаа шивгэнэлээ. Жороо хүрэн маань сайн байгаа байгаа. Энэ зэргийн хүйтэнд ч тэснэ шүү гэж бодлоо. Тэгээд өврөө дарж үзэв. Зөвлөгөөний материал тэмдэглэсэн дэвтрээ цааш нь сайн хийлээ. "Дотор нь сайшаалын үнэмлэх бий. Түүнийгээ нөхдөдөө аваачиж үзүүлнэ. Малчдын зөвлөгөөн дээр ярьсан бүхнийг нь хүргэх ёстой" гэж бодлоо.

	Сэд залуу малчдын зөвлөгөөнд урилгаар ингэж л оролцжээ. Тэр тэнд концерт үзэж, найз нөхөдтэйгөө уулзав. Харин түүний ижил дасал болсон Мөнхөө, Цогнэмэх хоёр л ирсэнгүй. Тэдний хэн нь ч Сэдийн ирснийг мэдсэнгүй. Сэд зөвлөгөөнөөс ирээд сайн сайхан үг олныг дуулжээ. Гэвч энэ талаар Сэд хэнд ч ярьсангүй. Өврийнхөө тэмдэглэлд ч бичээгүй билээ. Сэд нэлээд зогсож:

	"Мөнхөөтэйгөө өнөөдөр л уулзах юмсан. Маргааш би ажилтай шүү дээ" гэж бодно.

	Сэд замын дагуу алхалсаар дөрвөн замын уулзвар дээр ирэв. Үй олон машин зогсоо зайгүй цувна. Тэд бие биеийг чирсэн юм шиг ойр ойрхон зайгаа барин цувах учир зам хөндлөн гарах гэдэг бэрхтэй байлаа. Улаан, ногоон, шар гэрэл унтарч асаж, хөдөлгөөнийг зохицуулна. Машин хүн хоёр олширчээ гэж Сэд бодлоо.

	Шив шинэхэн автобус, хачин гоё машин шил шилээ харан зай завсаргүй цувсаар л байлаа. Сэд урт улаан автобусанд сууж шинэ хорооллын зүг явав.

	Тэнд нэг ангийнх нь Мөнхөө бий. Сэд түүнтэй уулзаагүй болсоор уджээ. Мөнхөө хаана байгаа. Юу хийж байгаа тухай ч Сэд мэдэж чадсангүй билээ. Тэр хүүдийтэй юм аваад, явган хүний цардмал замаар яаран алхална. "Цэцэгээ авгай гэртээ байдаг болов уу, үгүй болов уу? Хэрвээ оруулахгүй бол яах вэ? Хаалга нь гинжин оосортой болохоор орно гэж бодохын ч хэрэг алга".

	Сэд хар шилээ хийж, малгайгаа духдуулсхийн тавив. Өндөр сүрлэг байшингуудын орой тэнгэрт тулсан юм шиг харагдана. Энэ байшингууд нь улам ч гоё болсон юм шиг Сэдэд санагдана. Сэд алтан шар тоотой царс модон хаалганы өмнө баахан зогсов. Зүрх нь ширүүн цохилж хамаг бие нь хямрах шиг болно. Сэд гараа явуулж цахилгаан хонхны бяцхан цагаан товчийг аяархан дарлаа. Хаалга гэнэт онгойж

	— За! гэсэн дуу сонстлоо. Сэд ч түргэн алхаж, 

	— Сайн байна уу? гээд эргэн зогсов. Гэтэл Цэцэгээ авгай инээчихсэн зогсож байгаа харагдлаа. Түүнийг ийм сайхан зантай байхыг Сэд үзээгүй ба түүний уншиж байгаа зузаан номыг хараад бүр ч их гайхжээ.

	— Таны бие сайн уу? гэж Сэд инээмсэглэв. Цэцэгээ ч таньж ядан зогсоод:

	— Чи чинь одоо, Сэд үү дээ? гэж лавлав.

	— Тийм ээ. Би хөдөөгийн хүн болсон шүү дээ гэхэд нөгөө авгай

	— Тийм байна. Чамайг танихгүй яах билээ. За чи тэгээд хаа байна? Хаанаас ирэв? гэж шалгаалаа.

	Уг нь Цэцэгээ Сэдийг босго алхуулахгүй байж ч болох хүн байв. Гэтэл өнөөдөр тэгсэнгүй харин ииээмсэглэчихсэн, 

	— За тийшээ суу! гэдэг байна шүү.

	Сэд үнэгэн лоовуузаа өлгүүрт өлгөөд, гал зуухны өрөөнд орж суув. Цэцэгээ Сэдэд цай өгөх зуураа, 

	— Хөдөө ямар байна даа? Чи чухам юу хийж байна? гэх мэтийн юм асууж байтал хаалга онгойж, Мөнхөө орж ирлээ.

	Мөнхөө, Сэдийг хараад их л гирвэшсэн бололтой, гайхширан зогтусав. "Сэдийг ээж ер сайн хэлдэггүй сэн. Гэтэл өнөөдөр гал зуухныхаа өрөөнд оруулчихсан зочилж байдаг нь юу сан билээ" гэж бодлоо. Мөнхөө Сэдтэй толгой дохин мэндлээд л

	— Ямар сонин хүн бэ! Хаанаас гараад ирээ вэ? гэлээ.

	— Би хөдөө байгаа. Малчин болсон. Малчдын зөвлөгөөнд ирсэн юм. Удахгүй буцна аа! гэв.

	— За яамай даа, ажил л хийж байвал болох нь тэр. Малчин болно гэдэг чинь чамд сайхан зохиж гэж Цэцэгээ цэгнэх мэт хэлээд өмнө нь халуун цай, тавагтай идээ тавив.

	Сэдийн сэтгэл хөөрч хөдөө гарахад нь яаж угтаж авсан, уурга хэрхэн бэлэглэсэн, сартай шөнө адуу манахад ямар байсан зэргээ цөмийг нь ярихад, тэд их л сонирхон бас ч зарим газар нь тас тас инээж байлаа.

	Сэд авчирсан савтай юмаа Цэцэгээд өгөв. Түүнийг нь Цэцэгээ хоёр гардан аваад, онгойлгохдоо, 

	— Дарайсан хурууд, шаргал өрөм байна. Миний охин цайндаа хий! Сайхан ч идээ байна гэлээ.

	Сэдийг явахаар бэлдэхэд Цэцэгээ шүүгээгээ уудлан, нэгэн гялгар хүүдийтэй юм өгөөд

	— За хүүхээ, сайн яваарай! гэв.

	Мөнхөө, Сэдийн дэргэд очиж, аймаг, сум, бригадынх нь нэрийг сайн бичиж авчээ. Харин ээжээсээ жаахан айгаад Сэдийг үдэж чадсангүй.

	— Баярлалаа! Та нар хөдөө явбал манайхаар заавал очно шүү гэж Сэд хэллээ. Эх, охин хоёр хаалга дээрээ ирж, 

	— Баяртай, сайн яваарай! гээд хоцорлоо.

	Сэд тэндээсээ Цогнэмэхийнд очив.

	Дөрвөн ханатай жижигхэн цагаан гэрийн үүдний дэвсгэрт гутлаа арчин нэлээд зогссоноо хаалгыг нь аяархан тогшлоо. Эмээ нь Сэдийг нэлээд харснаа:

	— За чи сайн уу? Газрын хаанаас гараад ирэв ээ? Цог хүү, чи босооч! гэлээ. Цогнэмэх босон харайж, 

	— Ямар сонин хүн бэ! Сайн уу? гэж дутуу хагас мэндлээд

	— Чи хаа байна? Яагаад захиа бичдэггүй юм бэ? гээд тэврэн авчээ. Нэг ангийн хоёр удаан уулзаагүй учир бие биеийг их л санасан бололтой.

	Би хөдөөгөө л шүү дээ. Малчин болно гээд л явсан чигээрээ. Чи чинь одоо яагаад мартаж орхио вэ? Захиа занаа бичихгүй яасан юм бэ? Би чамайг гадаадад л явчихсан гэж бодоод байлаа гэхэд Цогнэмэхийн царай барайв. Хөгшин, Сэдийг ажаад, 

	— Хөдөө ямар байна даа? Сайхан биз? гэж лавлах мэт асуулаа.

	Цас бага. Хөдөө сайхан байна. Мал ч тарган. Энэ жил лав сайхан жил болно гэж хариулав.

	"Хөдөө ч тун сайхан даа. Чиний царай бүүр өнгө орчхож. Эрүүл агаар сайхан юмаа даа гэж хөгшин бодлогошров.

	— Хөдөөгөөс хэдийд орж ирсэн бэ? Ямар хэргээр ирэв? гэх мэтээр хөгшин, үгэнд дурлав.

	Малчдын зөвлөгөөнд ирснээ Сэд яриад бас хөдөөгийн сайхны тухай, сартай шөнө адуу манахад ямар байдаг, ямар гүү унагалсан, унага нь гараад газар хэвтээгүйгээр үл барам, дөрвөн хөл дээрээ яаж зогссоныг нь хүртэл ярив.

	Цогнэмэх сонин хачин үг яриа сонссон учир нүдээ бүлтийлгэн гайхан байж билээ. Нэн ялангуяа тэр шөнө чөтгөр адуу дотор орж ирсэн тухайг бүр ч их сонирхжээ. Сэдийг магтан:

	— Чи ёстой хийморьтой хүү. Ийм хүнээс чөтгөр айлгүй яах вэ. Ухаантай хүү дээ. Цогнэмэх чи тэгэхэд ямар байна? Өөрийгөө харах хэрэгтэй! гэж эмээгийн хэлэхэд Сэд гайхахдаа, 

	— Чи одоо юу хийж байна? Сонин юутай вэ? Нөгөө гадаадад явах, энэ тэр чинь юу болсон бэ? гэв.

	Цогоогийн царай барайсхийгээд

	— Юу ч хийгээгүй л дээ. Одоо бүүр өнгөрөөд байна. Эмээ нь угтан авч, 

	— Хүү минь ажил ч үгүй, сургууль ч үгүй завсардаж орхилоо. Тэгээд бас гадуур дотуур элдвийн улсуудтай нийлж тэнээд байхыг нь яана.

	Цогнэмэх уруу царайлсхийн суугаад, 

	— Жолооч болъё гээд бааз дээр очсон чинь үнэмлэх бий юү? гээд болдоггүй. Харин хэд хоноод гутлын үйлдвэрийн дарга, намайг хүрээд ир гэсэн. Тэнд лав авна байх! гэж хэлэв.

	Сэд нөхрөө хайрлан өрөвдлөө. "Ажил олдохгүй л энэ маань хэсээд л байх болов уу? Ажилгүй дэмий тэнэх гэдэг чинь л аюултай хэрэг шүү" гэж бодлоо. Цогнэмэх газар шагайсхийн:

	— Эхлээд намайг техник мэргэжлийн сургуульд ор! гэв.

	— Арай дөнгүүр юм олдох байлгүй гэж хэллээ. Хүнсний сургуульд яв гэж байна.

	— Аяга хоол аятай хийчихдэг биш дээ гэж хэллээ. Одоо л бодож байхад энэ маань хэгжүүрхэж явсан хэрэг байх л даа. Буцаад нөгөө сургуульдаа орох гэсэн чинь пиг дүүрчихсэн байлаа.

	За ингээд л байдаггүй дээ. Гудамжаар л тэнэж байна гэв.

	Тэр гурав гурвуулаа таг чиг болов. Ширээ дээрх цаг чанга гэгч нь цохилох сонстлоо.

	— Чи манайд оч, адуучин бол! гэсэн дуу тэр нам гүмийг эвдлээ. Цогнэмэх гайхсан бололтой тонгойж сууснаа:

	— Адуучин гэнэ ээ?! Тэгье, адуучин болъё! Нээрэн адуучин болох сайхан юм байна. Найз минь чи тэгээд намайг аваад явах уу? гэж асуулаа.

	— Тэгэхгүй яах вэ! Надтай л яв! гэж хэллээ. Цогнэмэх Сэдийг тэврэн авч, 

	— Ямар гоё вэ! Би бүүр адуучин болчихсон юм шиг л... гэж дэвхцлээ. Хөгшний нүд урамтай болж, 

	— Сайн хэрэг, хүү минь. Сэдийгээ дагаад яв. Адуучин болох шиг хийморь золбоотой юм хаа байна. Ёстой л тэр чинь эр хүний ажил. Би нөгөө үеэл ахынд чинь очъё. Тэгээд хавар зунаас хүүгээ бараадна. Бас ч болоогүй ганц хоёр үнээний дэлэн шувтрахтайгаа байна гээд тэр хоёрын толгойг илэв.

	— Би чамайг туслах малчнаар авна гэж Сэд ёстой л нэг их мэдлийн хүн шиг өгүүлжээ. Сэд, хөдөө гараад юу хийх, очиход чинь саалийн үнээ, хэдэн хонь өгнө, сарын чинь цалин гэж бий энэ тэр гэж сайхан тайлбарлав.

	Тэд яриандаа болоод мартчихаж гээд хөгшинд авчирсан бэлгээ өглөө.

	— Хараач, хүү минь. Мал дагавал ам тосодно гэсэн үг бий. Энэ сайхан өрөм ааруулыг хараач! Малын ашиг гэж барагдах биш дээ гэж хөгшин баярлан өгүүлжээ.

	 

	
АРВАН ГУРАВ

	Сэд, Цогнэмэхийг дагуулсаар нэгдлийн даргын конторт оров. Ширээний цаана суугаа ахимаг насны ханхар бор хүн, 

	— За хөвүүн сайн явсан уу? Хотоор сонин юутай байна? Туршлага ч зөндөө авчраа биз? гээд гар барин мэндлээд, орон нутгийнхаа цаг агаарын байдал, болж өнгөрсөн үйл явдлуудыг ярив. Тэгснээ:

	— Энэ хүүг хаанаас олоод ирэв? гэж их сонирхон асуугаад инээмсэглэсхийн ажив.

	— Би үүнийг Улаанбаатараас...

	— Яах гэж тэр вэ?

	— Ажил л хийлгэх гэж гэхэд нэгдлийн дарга нүдээ онийлгон юм бодов.

	— Би л дагуулаад ирсэн юм. Зам явах нь энэ байна! гэхэд дарга инээмсэглэж:

	— Тэгээд чи нэгдлийн гишүүн болох юм уу? гэж дарга нэг л итгэмж муутай асуув.

	— Гишүүн ч болъё. Малчин ч больё гэсэн юм. Би мал маллаж чадна гэж Цогнэмэх нүүрэмгий хэлжээ.

	— За тэгвэл хүү чи гараад түр хүлээж бай! гээд Цогнэмэхийг гаргаад нэгдлийн дарга, Сэдэд

	— Чи ямар хүн олоод ирэв ээ? Энэ чинь бүтэлгүй юм уу? гэлээ

	— Энэ бол миний сайн нөхөр. Хамт 8 дугаар анги төгссөн юм гэж Сэд Цогнэмэхийн бүх л үнэнийг тайлбарлалаа.

	— За яах вэ, чи л даах юм бол бригаддаа ав. Өнөө орой нэгдлийн зөвлөлийн хурлаар оруулаад хэлэлцүүлье. Чи сайн яриарай. Ерөөсөө чи өнөө орой төвийнхөнд яриа хийж өг. Зөвлөгөөнд суусан хүн чинь тэгэлгүй яах вэ дээ гэхэд Сэд тэмдэглэлийнхээ дэвтрийг дарж үзсэнээ толгой дохиод гарлаа.

	Оройхон болоход сум нэгдлийн клубт тал талаас морьтой, тэмээтэй машинтай, мотоциклтой хүмүүс цугларав. Цугларсан хүмүүст Сэд яриа хийх учиртай байв. Яриа хийнэ гэдэг бол зөвлөгөөнд сууснаас хэдэн хувь давуу хэцүү байлаа. Сэд тэмдэглэлийнхээ дэвтрийг хэд дахин уншиж, улаан харандаагаар баахан зуржээ. Мал маллах туршлага нимгэнтэй жаал хүү, бүх насаараа мал дагасан хүмүүст яриа хийнэ гэдэг амар биш л дээ. Гэвч Сэд яриа хийгээд маргааш нь Цогнэмэхийн хамт бригад руугаа очив. Сэд, зөвлөгөөнд суучихсан, бас сум нэгдлийн удирдах хүмүүст хүртэл яриа хийсэндээ сэтгэл нь их хөгжүүн байжээ.

	"ГАЗ 69" машинаар Сэд, Цогнэмэх хоёр тоос босгосоор бригадын төв дээр буулаа. Дагва гуай түргэн түргэн алхсаар угтан авч мэндлээд, нэгэн долоо хоногт болсон явдлуудыг ярив. Тэгээд гадна гарч хүмүүсээс хөндийрөөд

	— Чи жороо унагандаа тэмдэг хийл үү? гэв.

	— Хийсэн, гуя дээр нь бригадын тэмдэг бий.

	— Аа өөр тэмдэг хийсэн үү?

	— Чихэнд нь бас бий. Им бий шүү дээ! гэхэд Дагва гуайн царай урамтай болох шиг болов.

	Сэд унаганыхаа тухай зөвлөгөөнд сууж байхдаа бодож байсан удаа бий.

	— Яагаа вэ, юу болоо вэ? гэж сандран асуухад Дагва гуайн царайд занаж зүхсэн байдал илэрч

	— Тусгүй юм болсон хүү минь. Олны дунд яршиг гээд би чамд хэлээгүй гэхэд Сэд:

	— Дагва гуай, юу болсон бэ? гэв

	Жороо хүрэн чинь алга... гэв.

	— Юу гэнэ ээ, яагаад тэр вэ? Тэр алга болох ёсгүй! гэж Сэд дуу алдав.

	— Чамайг явснаас хойш хоёр хоноод л алга болчихсон гэхэд

	— Үгүй тэгээд хаачдаг байна вэ?

	— Чоно л идсэн гэх юм.

	— Толгой нь байна уу?

	— Бий хүү минь, бий гэж бригадын дарга их л харамссан аясаар өгүүлэв. Сэдийн уур нь хүрч эмээлтэй морь руугаа ухасхийв.

	— Үгүй, чи хаачих нь вэ?

	— Толгойг нь үзье.

	— Энд бий, хүү минь. Нааш ир! гээд өвгөн дагуулан явж цагаан хайрцагт хийсэн хүрэн халзан унаганы толгой үзүүлэв. Сэдийн нүднээс өөрийн эрхгүй нулимс мэлмэрч байлаа.

	— Мөн үү? гэж бригадын дарга асуув.

	— Мөн байх?! гэж Сэдийг өчихөд, Дагва өвгөн ширтэн хараад шүүрс алдав. Тэр хоёр нэлээд дуугүй зогссоноо дарга эхлэн ам нээж, 

	— Сайхан жороо морь болох байсан юм. Бүр усан тэлмэн жороо шүү! Энэ гүүний төлийг тун авч чадахгүй юм. Үүнээс урд хоёр унага нь бас л алга болсон юм. Тэгээд л би чамд аминчлан захиад байсны учир тэр!

	Дагва гуайн хэлсэн үгний учрыг Сэд сая л дөнгөн данган ойлгох шиг болов. Өөрийнхөө муугаас л хайртай унагаа алдчихсан юм шиг Сэдэд бодогдоно.

	— Чононд идүүлнэ гэдэг чинь өөрийн л муугийнх, тийм ээ? гэхэд Дагва

	— Ёстой тийм. Шарав ч олон морины чээж авч хөл гараас нь салгалаа даа! Нэгдэл хүнээр дутмаг болохоор адуучнаар байлгаад байгаа юм гэхэд Сэд сэхээ авч, 

	— Дагва гуай минь, би нэг хүн дагуулж ирсэн шүү дээ. Миний найз. Сая нэгдлийн хурлаар орсон гэхэд

	— За яах вэ овоо л сэргэлэн хүү харагдана билээ гэхэд нөхрийнхөө төлөө сэтгэл нь зовж байсан Сэдийн нүүр баяртай болов.

	— Чи тэгээд энэ хүүг яах гэж байгаа юм бэ? Томоотой тохитой юм уу? Ар гэрт нь ямар улс байна вэ? Амьдрал нь аль зэрэг юм бэ? гэж Дагва баахан сонирхон асуув.

	Энэ маань хотод ажилгүй, хий дэмий тэнээд байхаар нь авчирсан юм.

	— Шөнө орой болтол гэртээ ирдэггүй гэж хөгшин эх нь надад яриад, 

	Ямар ч хамаагүй нэг ажилд оруулаад хүний зэрэгт хүргэхийг бод гэсэн юм. Дагва гуай би танд бүх үнэнийг нь ярилаа. Та л бригаддаа авч, цөөн ч хамаагүй адуу хариуцуулж өгөөч! гэж гуйв. Сэдийн байдлыг ажвал үнэхээр гуйж байх шиг Дагвад санагдана.

	Нөхрийнхөө төлөө санаа тавьж байгаа нь их таашаалтай байв. Дагва гуай цагаан соруултай гаансандаа тамхи нэрж юм бодно.

	— Гэр орон нь ч яах вэ манайд байж байг. Хойтон хавраас хөгшин ээж нь ирэх юм. Тэгээд л энэ хоёрын амьдрал ян тан болно гэв.

	— Хөгшин нь хэдий хэр настай юм бэ?

	— Тавин хэдтэй юм билээ гэснээ

	— Тэр үнээ саасан ч чадна, хонь хариулсан ч чадна гэж хэлүүлсэн шүү гэж Сэд инээмсэглэн өгүүлэв. 

	— За яах вэ тэр хүүтэй би уулзъя. Бага хүн байна билээ. Байр байдлыг нь мэдье. Тэгээд хэдэн адуу салгаж өгөөд, туслах адуучин болгож болох юм. Тэгэхдээ харин чи л хариуцна шүү. Хоёулаа нийлж тоглоод айл хэсээд алга болчхоод байв аа! Эртээд энэ Шарав адуугаа манаагүй, хоёр өдөр ч лав хураагаагүй бололтой байгаа юм. Тэгэхээр чинь чоно идэж ч болох юм гэж Дагва өвгөн их л харамсах байртай ярив.

	Гэвч өвгөн өөрийнхөө ярианд итгэхгүй болж:

	— Хэн нь залгичихсан юм бэ, бүү мэд, залгихад л залгичхаж! гэж их л зэвүүцсэн байртай хэлээд, гансаа гутлынхаа хоншоор дээр тог тог тогшиж суулаа.

	"Юу ч болсон жороо хүрэн унагаа сум нэгдэл алгасаж, айл амьтнаас эрж сурах ёстой юм даа. Энэ Шарав гуай ямар хачин хүн бэ" гэж Сэд бодлогошрон суулаа.

	 

	
АРВАН ДӨРӨВ

	Хөдөө нутагт ирээд Цогнэмэх бараг юу ч хийсэнгүй, хэд хонов. Түүний морь унаж чаддаггүйг Сэд мэдэж байсан юм. Гэвч олны нүднээс нуусан билээ. Гэлээ ч гэсэн Цогнэмэхийн тухай яриа энд тэнд тарсаар л байлаа.

	Сэд нэгэн өглөө номхон хүрэн морио барьж ирэв. "Энэ морийг Цогнэмэх унаж сургууль хийх хэрэгтэй. Тэгэхгүй бол явган явахаас өөр зам алга" гэж Сэд боджээ. Тэр морио барьж ирээд, 

	— Цогнэмэх ээ чи эмээлээ тохож чадах уу? Хэрэв чадахгүй бол би тохож өгье! гэв.

	— Чадахгүй яах вэ, эмээл тохоход юухан байх вэ гэж Цогнэмэх өгүүлэв.

	— Тэгвэл би ороод цайгаа уучихъя. Тэгээд хоёулаа хамт явъя! гэж хэлээд Сэд гэртээ оров. Их ч удсангүй Цогнэмэхийн дуу сонстож

	— Энэ уяа нь хүрэхгүй юм байна. Энэ морины гэдэс нь их бүдүүн юмаа гэв. Сэд гүйн гарч мориных нь дэргэд очоод:

	— Чи эмээлээ буруу харуулаад тохчихжээ. Тэгэхлээр яаж олом нь хүрэх билээ. Үүнийг чинь чиний хэлдгээр уяа биш, олом гэдэг юм, түүнийг нь ганзага гэдэг юм. Чи эмээл, хазаар, олом жирэм гээд л... нэр усыг нь тогтоож ав! гэв.

	Цогнэмэх хэдэн хоног номхон хүрнээ ноолж буруу зөвгүй, мордож бууж, сургууль хийв. Цогнэмэх:

	— Би одоо морь унаад сурчихлаа. Тун амархан юм байна. Хатируулж ч чадна, цогиулж ч чадна. Одоо чи над өөр морь өг! гэжээ. Сэд

	— Үгүй, Чи морь унаж сураагүй байна. Моринд чинь булгих, бусгах, авч давхих, хадуурахаас эхлээд сүрхий хэцүү зан ааш бий. Чи одоохондоо номхон хүрэнтэйгээ л яв гэлээ. Тэгэхэд Цогнэмэх:

	"Энэ олон адуунд нь надад өгөх морь олдохгүй байгаа юм байх даа. Тэгвэл би буцдаг ч юм бил үү?" гэж бодно.

	Гэтэл нэг өглөө Сэд адуу дундуураа дайран орж, Цогнэмэхэд сайхан саарал морь барьж өглөө. Тэр морины нь сайхан гэдэг жигтэйхэн. Чээж нь өндөр, дэлийг нь гуухайтал зассан байлаа. Цогнэмэх өөрийн эрхгүй инээмсэглэв.

	Аятайхан хазаарлаад, эмээлээ тохохдоо урдаар нурууг нь илж цочоог нь гаргаарай! гэж Сэд хэллээ. Цогоо хүү мордоод үзлээ. Уулын дээр гарсан юм шиг сайхан ажээ. Тэгээд:

	Би ёстой булгисан ч унахгүй, ер зовох юм алга. Би адуугаа хариулна. Чи гэртээ харь. Санаа зовох юм үгүй сайхан амраарай! гэж Цогнэмэх хашхирлаа.

	Цогнэмэх ингэж яваад их л уджээ. Мориноосоо бууж амрав. Адуу нь нэлээд холдчихсон байлаа. Морь нь үе үе хангинатал янцгааж газар цавчилна.

	Цогнэмэх уургаа түшээд мориндоо мордох гэтэл морь нь эргэлдэн мордуулахгүй байлаа. Түүний морь адууныхаа хойноос тэмүүлэн янцгааж, дороо эргэлдсэн тул жаал хүү уургаа түшиж мордож чадсангүй. Уургаа оготнын нүхэнд хатгаж орхиод мориндоо арай чүү мордов. Тэгээд Цогнэмэх уургаа шүүрэн автал морь нь адуу руугаа аваад давхичихлаа. Жаал хүү мориныхоо амыг татсан боловч дийлэхгүй байлаа. Түүний морь дэрстэй хонхроор давхин, дов дээгүүр харайж байснаа гэнэт дороосоо ногтруу нисэхэд бусгав. Цогнэмэх биеэ татаж авч чадалгүй газар унажээ.

	Сандарч тэвдсэн жаал хүү босон харайж тэртээ хол уначихсан хурган малгайгаа авч сэгсрээд дээлийнхээ цасыг гөвж гарлаа. Түүний саарал морь эмээлийнхээ гөлмийг хийсгэн дэрвүүлсээр адуу руугаа давхилаа. Цогнэмэх түүний хойноос жаахан харж зогссоноо хормойгоо бүсэндээ хавчуулаад уургаа барьж гүйв.

	— Юуны төлөө яах гэж би гүйж сурлаа даа гэж амандаа шивнэн гүйсээр л байв.

	Цогнэмэх эцэж цуцсан ч үгүй адуундаа хүрэв. Тэр бээр гүйсээр байгаад адуугаа эргүүллээ.

	Сэд харин гэртээ ороод унтах гэсэн нь унтаж ч болсонгүй. "Цогоо ер нь яаж яваа бол. Адуугаа авчирч чадах болов уу? Омголон мориныхоо амыг залж чадах болов уу, үгүй болов уу" гэж сэтгэл санаа нь зовжээ. Тэгээд Сэд ухасхийн босож дурангаа аван гадаа гарч дурандаж эхэллээ. Адуу нь аятайхан идээшилж байгаа харагдав. Цогнэмэх нь үзэгдэхгүй байлаа.

	Сэд мориндоо мордон адууныхаа зүг яаран давхив. Ойртон очвол Цогнэмэх уургаа хөндлөн барьчихсан адуугаа явган хурааж явлаа. Малгай дээлийг нь цан хүүрэг бүрхээд цав цагаан болчихсон байв.

	— Мориноосоо уначихаа юу? гэж Сэд сандран асуулаа.

	Цогнэмэх жаахан түгдэрснээ

	— Залхууч шувуу морины гэдэс дороос босдог юм байна. Тэр л намайг дөнгөчихлөө гэж хэлэв. Сэд инээдээ барьж ядан:

	— Манай энд шар шувуу, бор шувуу, туулай гээд л морь үргээх амьтан зөндөө л бий. Түүнээс л морь бусгадаг юм гэж Сэд учрыг тайлбарлав.

	— Чи явган их ядраа биз дээ? Одоохон морийг чинь барьж өгье! гэхэд Цогнэмэх

	— Яалаа гэж ядрах вэ. Найз чинь гүйж сурсан юм шүү дээ?

	— Хэзээ чи тэгж гүйж сурсан юм бэ?

	— Яагаа вэ академид явна гэж бэлтгэл хийдэг байсан шүү дээ. Бага тойргоор өглөө босоод тувт гүйдэг байсан юм. Сүүлдээ бүр амьсгаадахаа больсон шүү гэхэд Сэд тас тас инээж

	— Тэгвэл чамд академийн бэлтгэл ч их л юм өгсөн байна шүү дээ гэж хэллээ. Тэгээд тэр адуу руугаа давхин орж эмээлтэй морийг нь хөөж уургалан барилаа.

	Цогнэмэх эмээлтэй мориныхоо дэргэд очиж, 

	— Одоо чамаас яасан ч ойчихгүй дээ гээд мордов. Сэд:

	— Одоо уургаа түшиж мориндоо мордож сур! Тэгэхгүй бол адуучид чамайг шоолно шүү гэлээ. Тэр хоёр чандган цагаан талын дундуур адуугаа эргүүлэхээр зуузай холбон хатирууллаа.

	 

	
АРВАН ТАВ

	Цагаан далайн мандал шиг цэлгэр талын дунд жижигхэн бор гэр торойн харагдана. Тооноор нь цухуйсан намхан яндангаар тэнгэрт тулсан өндөр цэнхэр утаа олгойдон өвлийн элчгүй нар намхан толгодтой талын цаанаас энэ тэрийг харах гэсэн юм шиг цухуйж байна. Гэрийн ойролцоо уяанд эмээл хазаартай гурван морь чичирсхийн зогсоно. Цан хүүрэг бүрхсэн учир мөнгөн чээжтэй юм шиг харагдана. Гэрийн дотор цайлж дуусаад гурван хүн хувцаслаж байв.

	Сэд үнэгэн лоовуузаа өмсөв. Тэр бээр ямар нэгэн юманд яарчээ. Цогнэмэх ч бас л цагаан хурган малгайгаа хулгавчлав. Ганцхан Шарав л савхин гадартай хурганы арьсан дотортой малгайгаа өмсөхгүй гэрийн хана налан хажуулдасхийн хэвтэнэ. Түүний байдал тайван нойрмоглох мэт харагдана.

	— За явцгаая! гэж Сэдийг өгүүлэхэд Шарав дөнгөж өндийгөөд

	— Залуугаараа та хоёр яваад адуугаа дөхүүлээд ир! Ах нь жаахан нойр аваад очъё гэж өгүүлэв.

	Сэд, Цогнэмэх хоёр бие биеэ харж нүдээ ирмэлцэв.

	— Дагва гуайг байхгүйд дэндэж байна шүү! гэж Цогнэмэх хэлээд өрөөсөн гараас нь чангаалаа.

	Шөнийнхөө ээлжид манаанд гарахгүй, бас тэгээд өглөө болохоор явахгүй юм. Шарав ах арай хэтэрч байгаа юм биш биз дээ гэж Сэдийг ууртай хэлэхэд Шарав босон харайж, барьж аваад хоёр суганд нь гараа хийгээд гижигдэн:

	— Аавдаа адуу манахыг заана гэгч болж байна уу? Чамаас урьд бид адуугаа орхиод л болоод байсан юм гэлээ.

	— За, хуруу гаргаад хэн хожигдсон нь явъя гэж Шарав чанга хэлэв.

	— Ингээд бид хоёрыг элэг бариад байх юм, явъя л даа гэж Цогнэмэх шаардав.

	Шарав хар сахлаа арчин, улаан тамхи ороож жаахан сууснаа

	— За мордож үзье. Цөмөөрөө яваад хөөгөөд ирье. Адуу тарчихсан байж юу магад вэ гэв.

	Гурван морь эзнээ харан үүрсэв. Гурван морьтон олон адуу тахалсан цас дундуур хатируулав. "Адуу маань эндээгүй байгаа даа" гэж Сэд бодож явна. Арваад км яваад бөөн хар юмны бараа харсан Сэд

	— Тэр юу вэ? гээд ташуураараа заалаа. Шарав сормуусныхаа цанг ханцуйгаараа шувтраад, дотор нь эвгүйрхсэн боловч

	— Ямар л чөтгөр байв гэж. Энд нэг чулуу байдаг юм. Та нар хараагүй юм уу? гэв.

	— Чулуу ч биш байна гээд Цогнэмэх морио ташуурдав. Тэд ойртон очвол их гэдэстэй борогч гүү нь Хонгоноосоо цус савируулан өндөлзөж хэвтэв.

	— Чоно! гэж тэр гурав бараг нэгэн дуугаар хашхиран бие биеэ гайхсан зэвүүцсэн нүдээр харав. Боохой цусалж орхиж шүү. Голд нь орчхоогүй нь яамай. Энэ зэрэгтэй үлдсэн амьтан ч сэхэх нь сэхнэ. Тэгсэн ч гэлээ!! гээд Шарав шүдээ зуув.

	Морьд нь хамраа тачигнуулан үргэж холдохыг яаран эргэж зугтах гэнэ.

	— Хайран гүү гэж Цогнэмэх үглэснээ:

	— Шарав гуай та ээлждээ адуугаа манахгүй гэж байж энэ шүү дээ. Бид Дагва гуайг ирэхлээр юу гэж хэлэх вэ? гэж Сэд, Цогнэмэх хоёрын ам булаацалдан хэлэхэд

	— За яах вэ миний л адууных байсан нь яамай гээд Шарав хэнэггүй царай гаргав. Тэд их л сандран явсаар адууныхаа цаад талд хүрэв. Гурван тийшээ салан явах гэтэл

	— Чоно! гэж Шарав муухай хашхираад морио ташуурдан

	— Яваач та минь! гэв.

	Тэртээ баруун урьдах толгой дээгүүр чононы толгой шоволзон далд оров.

	— Чамайг даа! Арьсыг чинь хуулахгүй бол нохойн хүү болно доо! гэж Шарав тэдэнд дуулдахаар хэлээд морио ташуурдав.

	"Шарав гуайг уг нь овоо л бууддаг гэж ярьдаг юм" гэж бодоод л Сэд дагасаар л байв. "Шаравын хул морь тун хурдан тул гүйцэх байх" гэж Цогнэмэх бас горьдоно.

	— Гүүнийхээ хонгоны оронд чонотой харивал Дагва гуай уурлахгүй байж юу магад вэ. Ямар ч байсан туугаад байдаг хэрэг гээд Цогнэмэх хэлэв.

	Шаравын морь их талын дундуур цас манарган хурдалсаар жижигхэн хар юм болон торойж харагдана. Тэд хэчнээн хол явчихсанаа анзаарсангүй. 

	Уул толгод, өвөлжөө, хаваржаа өнгөрсөөр л байв. Сэдийн морь улам хурдлан чононд ойртсоор байв. Гэвч Шаравын барааг алдахгүйг хичээж байлаа. Буу тас хийхэд Сэдийн зүрх хөөрч

	— Оноорой, Шарав гуай! гэж хашхирна.

	Сэд морио гуядсаар газрын өөг ашиглан, гэнэтхэн чонын өмнүүр ороосоор Шаравт ойртуулж өгөв. Сунасан улаан хэлийг нь харахдаа зэвүү нь хүрч уургаа бэлдэн, чоно л хажуугаар дайрвал уургалахаар шийдэв. Шарав чононд ойртож байлаа. Буудах бүр чоно огло үсрэн зүгээ буруулан харайна...

	Сэд ч чонын цаанаас хашхиран ойртож шавар луу шахан дайрав. Чоно зүгээ өөрчлөн харайлаа. Шарав ч амдан давхиад мориноосоо буун явган суусхийв. Бууны дуу тас хийж намхан толгодод шороо пур хийн сум шуугилаа. 

	Энэ үед өвгөн гэртээ ирээд нөгөө гурвынхаа хэнийг ч байхгүйд нь гайхжээ. Зуухандаа тэмээний хөх хоргол асааж, хонины тарган мах пор пор буцалгав. Хоол нь болчихсон боловч гурван адуучин нь сураггүй байхад Дагва гуай зовж эхэллээ.

	— За байз, урьд шөнө чинь Шарав адуугаа манах ёстой. Өнөө шөнө Цогнэмэх гэж хуруугаа даран тоолов.

	Гадаа гараад дурангаа барин баахан дурандав. "Юу ч алга" гэж амандаа шивгэнэв.

	* * *

	Сэд, Цогнэмэх хоёр чонын дэргэд очиж

	Оо ёо ямар мундаг вэ! Та чинь ёстой нэг мэргэн буудагч юм аа! гэж магтахад Шарав маасайтал инээчихсэн

	— Та нар намайг тоодоггүй бил үү? Ямар байна. Яг хулхиар нь орсон байна. Хар л даа, та нар! гэв.

	Сэд, Цогнэмэх хоёр ч Шарав гуайгаа тэнгэрт гартал нь магтжээ. Тэдний морьд бараг сульдсан учир орой болсон хойно адуундаа хүрч, морьдоо юүлэн, бүүр шөнө отрынхоо бор гэрт ирцгээв.

	Дагва өвгөн сэтгэл нь зовохдоо хоолоо ч идэлгүй тэднийг хүлээж байсан учир мориндоо мордон амдан очлоо. Шарав эмээлийнхээ хойгуур бөгтөрсөн том саарлаа харуулж, 

	— Үүнийг борогч гүүнийхээ хонгоор худалдаж авлаа" гэхэд өвгөн төдий л их гайхсангүй ойлгож, "Энэ Шаравыг яая даа" гэж бодоод, 

	— Сул хаяад л тэр биз гэв.

	Дагва уурламаар болсноо "Эзнийг нь олсон нь ч бас л учиртай" гэж бодоод, "сайхан амьтан байна даа" гэснээ:

	— Борогч гүүгээ одоо аваад ир. Арчилж үзье. Шарх нь баалбал дийлдэхгүй шүү! Өөр юм зүгээр үү? гэлээ.

	— Зүгээр

	— Тоолж бүртгэв үү?

	— Бүртгэсэн.

	— За одоо яая гэх вэ? Чоно алсан нь бас сайн хэрэг. Шарав чи энэ хоёр хүүг элэг бариад адуу манах ээлжээ болохоор хуруу гаргах гэдгээ болилгүй болохгүй шүү гэж Дагва гуай бүрэнхийн дунд нухацтай нь аргагүй өгүүлэв. "Жороо хүрнийг маань бас л чоно ингээд идчихсэн үү?! Арай өөр чоно идчихсэн үү?" гэж Сэд бас л эргэлзэн бодож явжээ. Тэгтэл

	— Сэд ээ, чамд захиа ирсэн байна гэж Дагва өвгөн гэнэт хэлэв.

	— Хаана? Хэнээс вэ?

	— Яагаа вэ нөгөө зургаа явуулдаг охиноос чинь? гэхэд, Сэд их л баярлахдаа

	— Цогнэмэх ээ, Мөнхөөгөөс захиа ирж гэнэ ээ! гэж дуудав.

	 

	
АРВАН ЗУРГАА

	Говь газар налгар хавар болж, хүний сэтгэл тэнэгэр болов. Гэвч Сэдийн сэтгэл тийм ч их тэнийж чадсангүй нь Шаравтай ам зөрж эхэлснийх байлаа.

	— Адуугаа хашаанд хийж, хялгасыг нь авна гэж зүтгэв. Шарав Сэдтэй дөрөөгөө хангинуулан ойртуулж

	— Муу жулдрай минь ээ! Ах чинь Чамд хэлж байна. Хялгас хөөвөр хоёрыг чинь нэг л мөсөн авчихна. Хэрвээ одоо хялгасыг нь хайчлаад байх юм бол хөндийрөөгүй хөөврийг яаж авах юм бэ? Тэгэхээр дөрвөн сар гаргаад л хөөврийг нь хөөрөөд ирэхээр хялгасыг нь хамт авчихна гээд Шарав омог бардам өгүүлэв.

	— Одоо хялгасыг нь хайчлахгүй юм бол унаж шингэрнэ гэсэн байна гэж Сэд зүтгэв.

	Тэр хоёр ингэж маргалдсаар нэлээд удсан боловч Сэд дийлээд одоо адуугаа хашаандаа ойртуулж явна. Бригадын дарга тусгай ажилтай хот явсан учир Сэд түүний ажил үүргийг орлон хийж байлаа.

	— Чи шал дэмий юманд ажил удаж, яршиг түвэг тарилаа. Их юм болж дээ. Битгий онгирооч! гэхэд, Сэд уурлаж

	— Цогнэмэхээ адуугаа хашаанд оруул, бугуйлаа аваад ир! гэж тушаалаа. Цогнэмэх ч "даргын" үгийг даган адуугаа хашаа руу шахав.

	Гэтэл намхан толгод дээгүүр олон морьтой хүн гарч ирлээ. Тэд зэргэлдээх бригадаас иржээ. Хялгас авна. Хугацаанд нь тушаана. Туслахыг мэдээрэй! гэж Сэдийн захисныг сонсоод нэгдлээс зохион байгуулжээ. Хүмүүс ирээд Сэд, Шарав хоёртой мэнд усаа мэдэлцэн туслахаар ирснээ хэлэв. Сэд ч их л баярлан ажилдаа орж, номхон адууг шууд барин авч, дэл сүүлийг нь нямбайлан хайчилж эхлэв. Эмнэг догшин морьдыг бол бугуйлаар барьж, заримыг нь чихдэн, дэл сүүлийг нь хяргана. Сэд Цогнэмэхийг дуудан

	— За хө, хүн олон боллоо. Ингэхлээр чи явж энэ хүмүүст сайхан сүүтэй цай, хоол, унд бэлтгэ гэж хэлээд ир гээд нүдээ ирмэв.

	Цогнэмэх гэрийн зүг яаран давхиж одов. Сэдийн дэргэд нэгэн жаал хүү ирж

	— Та чинь Сэд үү? гэв.

	Тэр толгойгоо дохин

	— Тийм гэтэл

	— Эвлэлийн хорооны дарга одоо ингээд ирэх байх, тантай уулзана, байж байгаарай гэсэн гэв.

	Сэдийн царайд баяр хөөр болсон мэт үзэгдэв. Гэвч Сэд нэлээд сандран

	— Ямар хэргээр ирэх бол, чи мэдсэн үү? гэж асуулаа.

	— Ажилтай л танилцах байлгүй гэж жаал хүү хэлээд инээмсэглэн:

	— Танай энэ Шарав гуай гэдэг сахалтай хүн чинь сүрхий хүн юм шив дээ? гэхэд

	— Яаж байна вэ? гэж асуулаа

	— Тантай айхавтар зөрж байна шүү. Адууны хялгасыг ийм эрт авахын хэрэг юу байна вэ гээд байгаа юм уу даа? гэв.

	— Аа тийм, манай Шарав гуай сүрхий наазгай хүн. Тэгж байгаад өөрийг нь дагахгүй болохоор больчхоод заримдаа гэр рүүгээ манаргаж орхино. Заримдаа биднийг дагана гэв.

	Хүмүүс их идэвхтэй ажиллаж, морьдын дэл, сүүл хяргасаар байв. 

	— Би нэг морины дэл, сүүл жигнээд үзье! гээд Сэд гар кило барив. Жаран грамм дутаж байна. Энэ чинь бор морины дэл шүү дээ гэж хэн нэг нь хэлэв. Санчиг, хот хоёрыг нь арай их үлдээж орхиж, тэндээс лав тавин грамм хялгас гарах юм байна гэж Сэдийн хэлэхэд нөгөө хүн бор морио дахин барьж санчиг, хот хоёроос нь хайчлав.

	Тэдний ажил өдөржин үргэлжиллээ. Тэд цай хоол идэж дуусаад дахин ажилдаа оров.

	Орой болохын үед эвлэлийн хорооны дарга хүрч ирэв. Өндөр бор хүн Сэдийг чиглэн ирж гар бариад

	— Хялгасаа авч байгаа юм уу? Их сайн байна. Хөөвөртэй хамт авах гэхээр ажил хүндэрч орхидог юм. Тэгээд ч хорогдол гарах нь их болчихдог юм гээд Шарав газар шагайн сууж байв. Сэд Шаравтай маргаснаа ч мартчихсан бололтой, зөвхөн толгой дохин сууна.

	"Надаас юу асуудаг бол? Чононд яагаад гүүгээ зуулгасан бэ? гэж л асуух байх. Хөөрхий, буруу талын хойд хөл нь суунги татанхай болчихсон доо... Бас жороо хүрэн байна. Хайран унага, усан тэлмэн жороо болох байсан байх. Нэгдэлд их л хохирол учирсан даа. Жороо морины уралдаан болоход бид бүхний нэрийг дуудуулж болох байсан юм. Одоогоор ядахдаа нэг ч олигтой жороо морь байхгүй шүү дээ. Шарав гуай л ганцхан жороо хүрэн морьтой, Тэглээ ч гэсэн, тэр өөрийнхөө жороо морийг нэгдлийн нэр дээр уралдуулахгүй" гэх зэргээр Сэд элдэвчлэн бодно.

	Эвлэлийн хорооны даргыг харахад сэтгэл нь нэлээд хангалуун байх шиг харагдана.

	Дарга үүгээр, түүгээр явж үзээд, 

	Адуу ч сайхан тарган байна. Өвөл их сайн оторлосны ач. Энэ хавар эрт хөөвөр авах байх. Төл ч сайн байна. Нэг ч унага хорогдоогүй, тийм биз? гэж Сэдээс асуув.

	— Хорогдоогүй гэж Сэд товчхон хариулав.

	Зүйтэй их сайн байна. Одоо унагалаагүй гүү хэд байгаа билээ?

	— Цогнэмэх бид хоёрынхоос жараад байна. 

	— Мөн л олон байна. Унага дээрээ л их анхаар! Дагва гуайгаас сайн асуу. Би энэ талаар гарсан ном хэвлэл өгнө гээд эвлэлийн хорооны дарга гэр рүү явав. Сэд ч дагалдан явлаа. Гэрт оронгуутаа хэдэн ном, сонинтой өгөөд, 

	— За Сэд ээ, чи нөгөө жороо хүрнийхээ толгойг яасан бэ? гэв.

	— Бий шүү дарга аа, хайрцагт хийгээд хадгалаад байгаа.

	— Чи жороо хүрнээ таних уу? гэж эвлэлийн хорооны дарга инээмсэглэсхийн асуув.

	— Танилгүй яах вэ. Тэгээд л би энэ толгойг хадгалаад байгаа юм. Духных нь халзан хамар уруугаа их нарийхан хурц үзүүрээр шааж орсон юм... Гэтэл энэ толгойных бол арай өргөн юм шиг санагддаг?! гэхэд эвлэлийн хорооны дарга, 

	— За ийм байна. Байдал өөр болсон. Чиний мэдээллийг, эвлэлийн хороо хүлээж аваад хэд хэдэн бригад суурь дээр явуулж тусгай шалгалт хийлгэсэн. Үүнийг бол эвлэлийн хорооноос даалгавар авсан тэр гишүүдээс өөр хэн ч мэдээгүй юм. Тэр шалгалтын дүнд нэг суурь дээр даага илүүдээд... Түүнээс болж асуулт гарч ирсэн юм. Тэгээд жороо хүрэн чинь тэндээс гарч ирлээ гэхэд баярласан Сэд эвлэлийн хорооны даргыг золтой л барьж аваад үнсчихсэнгүй.

	— Үгүй тэгээд, одоо жороо хүрэн минь үү дээ?! гэж Сэд сандран асуув.

	— Тэгэлгүй яах вэ. Айлын гүүний унага болж, хөхийг нь хөхсөөр... Сэд бүр гайхан, 

	— Яаж тэр айлд очоо вэ? гэж асуув.

	— Тэр нь харин нууц юм шүү. Чи эвлэлийн гишүүн учраас ганц чамд хэлье. Үүнийг хууль шалгах ёстой болно гээд эвлэлийн хорооны дарга ийш тийш харснаа;

	— Тэр гүүний хүрэн халзан унага өвчнөөр үхсэн юм байж. Эх нь хэдэн өдөр унагаа эрж үүрсэн, дэлэнгээ сэрийлгэж явахад нь танай Шарав гуай чиний тэр унагыг сэм аваачиж өгчээ, гэхэд Сэдийн царай хувьсхийн

	— Энэ Шарав гуай... яасан муухай хүн бэ? Пөөх! гэж учиргүй чанга хэлснээ гэнэт мэдээд амаа барив.

	— За ийм байна. Эвлэлийн хороо жороо хүрнийг чинь олж өглөө. Дахиад л ийм явдал гаргахгүйн төлөө эвлэлийн гишүүд та нар тэмцэнэ шүү дээ! гэхэд Сэд

	— Тэгнэ, тэгнэ. Ийм явдал бас байдаг байх нь Одоо ойлголоо гэв.

	Сэдийг гадаа гарахад тэнгэр цэлмэг сайхан байв. Хялгас авах ажил ид дундаа явагдаж байв. Цогнэмэх том гэгчийн хайч барьчихсан саарал морины дэл хяргаж байгаа харагдлаа. Сэд түүний дэргэд очиж

	— Аль вэ, гараа харуул! гэж Сэд хэлэв. Цогнэмэх түүнийг нэг харснаа инээвхийлэн гараа нуув. Сэд дэргэд нь очиж гарыг нь харвал хайчны орчмоор цэврүүтчихсэн байлаа.

	— Энэ залуу чиний туслах адуучин гэсэн байх аа гэж дарга, Сэдээс асуув. Сэд толгойгоо дохив.

	— Адуундаа явган явна гэж нэг өдөр зүтгэсэн гэж үнэн үү? гэж эвлэлийн хорооны даргыг асуухад Сэд инээдээ барьж ядан, 

	— Тийм гэлээ. 

	Үүнээс болоод Цогнэмэхийн тухай хачин сонин явдлууд Сэдэд дахин бодогдож нүдэнд нь үзэгдэх шиг болов. Тэгээд эвлэлийн хорооны даргад хэдэн үг нэмж тайлбарлав.

	* * *

	Дагва гуай, жороо хүрнийг чононд идүүлэв гэж Шаравт уурлан түүнийг бог мал дээр шилжүүлэх гэтэл тэр уурлан, ханцуй шамлаж

	— Тэг л дээ. Чи намайг хонь дээр явуул. Би ч очъё. Чи харин танил талаа аваад, намайг хөөж байна шүү. Энэ нэгдлийн адуун сүрэг намайг байхгүй бол талын нэг тарчихна. Чи үзээрэй! Морь ч унаж чадахгүй л улс байна гэж загнахад, Дагва гуай намайг дуудан, 

	— Туслах адуучин Цогнэмэх чинь морь унаж чаддаггүй юм уу? гэж асууж сүйд болгох нь тэр ээ. Би өчигдөр орой нь Цогнэмэхийг морь унаж чаддаг гэж хэлсэн байв. Тэгээд би бантан, таг дуугүй гөлөлзөн зогсов.

	— Цогнэмэх чи тэр морийг унаад яв! гэж Дагва гуай тушаав. Цогнэмэх морины нуруу дээр гарч үзээгүй байжээ. Тэр сандрахдаа морио барьчихсан над руу харав.

	Би түүнд нүдээрээ ирмэн дохио өгч, "Морд!" гэж сэм дохив. Цогнэмэх маш их айн бүх бие нь чичирчээ. Шарав, Дагва Цогнэмэх хоёрыг ээлжлэн харж жуумалзан инээж байв. Цогнэмэх өрөөсөн дөрөөндөө хөлөө хийв.

	— Тэгээд мордооч гэж би хашхирав. "Хэрвээ морь унаж чадахгүй бол намайг ажилд авахгүй, адуу маллах сайхан ажилд ч явуулахгүй" гэж Цогнэмэх бодон бодон айж байлаа. Цогнэмэх ухасхийн мориндоо мордоод орхилоо гэсэн чинь хүчээрээ цаад тал руу нь холбирон унаж, морь нь эмээлийнхээ гөлмийг дэрвүүлэн давхилаа.

	— Еэ чааваас! гэж Дагва өвгөн уцаарлав.

	— За ямар байна, Дагва гуай? Би худал хэлээ юү? гээд Шарав хар сахлаа ирмэн дэргэд нь очиж билээ.

	Тэр чинь ийм л эр байсан юм гэж Сэд эвлэлийн хорооны даргад ярьж байхад Цогнэмэх нэгэн даагыг бугуйлдан авч, чихдэн дарж байгаад ногтлов. Сэд Цогнэмэхийг мундаг болсонд сэтгэл хангалуун болж

	— Одоо ийм болоод байгаа юм! гэв. Эвлэлийн хорооны дарга сэтгэл нь хөдөлсөн бололтой

	— Сайн болж шүү? Малд авьяастай дуртай хүн юм гээд аппаратаа гарган Цогнэмэх Сэд хоёрын зургийг авлаа. Тэгээд тэр хоёртой гар бариад явав. Цогнэмэх Сэд рүү гүйн ирж

	— Энэ дарга юу гэж байна вэ? гэж асуулаа. Тэр, Цогнэмэхийг найрсгаар харж:

	— Чамайг л их мундаг болж гэж байна даа! гэхэд Цогнэмэх царай нь баяртай болж:

	— Сайн байна! гэчхээд буцаад адуу руугаа явав

	Сэд ч түүний хойноос алхаж адуундаа хүрлээ. Шарав Сэдийн дэргэд ирж:

	— Гал байна уу? гэв. Сэд тамхийг нь асааж өгөхдөө: "Жороо хүрнийг минь одоо аваад ир!" гээд заамдаад авмаар санагдав. Гэвч Сэд биеэ барьж зогслоо.

	"Энэ нууцыг одоохондоо задрааж болохгүй! Хууль шалгана" гэж хэлсэн үг санаанд нь орлоо. Бүсээ өргөн бүсэлж, нударгатай урт ханцуйгаа савлан яваа Шаравын араас Сэд харан зогсож байлаа.

	 

	
АРВАН ДОЛОО

	Цэцэгээ гэртээ ном уншиж сууна. Түүний ширээ дээр олон зузаан ном хураалттай байлаа. Зүгээр суух гэдэг түүнд уйтгартай болжээ. Тэр бээр жижигхэн номуудыг уншсаар байлаа. Нэг мэдэхэд номоос салахаа бүр байжээ. Номын амтанд орох гэвч түүнд чухам тохиолдсон бололтой. Номд сонин сайхан бүхэн байдгийг тэр саяхан ойлгожээ.

	Ном унших тутам ухаан санаа нь нэмэгдэж, орчноо улам их ажигладаг боллоо. Хүүхдийн хүмүүжлийн тухай олон олон номын хуудас эргүүлдэг боллоо. Цэцэгээ хүүхдийн талаар ойлгож эхэлжээ. Гэрийн ажилтай авгай нарын гэрээр орж, гарахдаа хүүхдийн хүмүүжлийн тухай үг хэлдэг боллоо. Цэцэгээ өдрийн сонины дугаарыг тэсэж ядан хүлээнэ. Цэцэгээ сониноос ихийг олж мэддэг учир түүнгүй бол уйтгартай байх ажээ.

	Хаалга онгойж, Мөнхөө орж ирлээ. Баруун гартаа сонин барьж явна. Цэцэгээ түүнийг хараад, 

	— Миний охин, сониноо өгөөч! гээд гараа тосов.

	Мөнхөө тэр сониныг урьд сайн уншсан боловч ээждээ тайлбарлаж өгсөнгүй, дув дуугүй л өгчихлөө.

	Цэцэгээ сониныг нэлээд уншиж байснаа:

	— Мөнхөө чи наашаа ирээч! Энэ чинь хэн сэн билээ? гэв. Мөнхөө тэр зургийг ээждээ харуулах сан гэж бодсон учир их л дуртай гүйн очив.

	— Та танихгүй байна уу? Та тайлбарыг нь уншихгүйгээр л танина шүү дээ гээд тайлбарыг нь алгаараа дарлаа.

	Цэцэгээ нөгөө зургийг ширтсээр л байлаа. Монгол дээлтэй хоёр залуу зэрэгцэн суужээ. Баруун гарт нь суугаа хүүгийн энгэрт одон ч юм уу, медаль ч юм уу харагдана.

	Мөнхөө нарийхан хуруугаараа зургийн доогуур зааж:

	"Илгээлтийн эзэн багш шавь хоёр" гэж уншлаа. (Зүүн гараас) илгээлтийн эзэн алтан медальт Сэд гэхэд ээж нь дуу алдан, 

	— Сэд хүү маань байна шүү дээ. Яг дүрээрээ байна. Хэлэхээр чинь л санаанд орлоо. Яамай даа, хөөрхий минь. Алтан медаль хүртэж орхиж шүү. Үгүй энэ нь бас хэн сэн билээ? гэхэд Мөнхөө.

	— Яагаа вэ, нөгөө Цогнэмэх, мундаг жолооч... гээд л та магтаад байдаг шүү дээ гэхэд Цэцэгээ

	— Нээрэн мөн байна. Ээж нь зургаас үзээд хүн танихгүй байна шүү! Энэ хүү чинь тэр Сэдтэй дуг явсан гэл үү? Нээрэн тийм байна. Тэгээд багш, шавь хоёр болдог байна шүү. Тэгнэ ээ тэр. Сэд ч тун сэргэлэн хүү байсан шүү. Аавын чинь хэлдгээр шинэ хүн төрж дээ гэв.

	Цэцгээгийн бодол санаа хүчтэй хувирч өөрчлөгджээ. Үүд хаалгаа түгжээд орчноосоо тасархай суух орж ирсэн хүнд монгол заншлаар цай идээ барихгүй, муухай зан ааш гаргах зэргийг одоо жигшин үздэг болжээ. Цэцэгээ энэ бүхнийг номоос олж авсан байна. Тийм ч учраас ном бол амьдрал юм гэж тэр ярьдаг болов.

	Мөнхөө ээжийгээ сайхан зантай байгааг мэдээд, 

	— Ээж ээ! Сэдээс захиа ирсэн гэж хэлээд ном дотроос зурагтай захиа гаргаж үзүүлэв.

	Цэцгээгийн нүдний өмнө морь булгиулж байгаа Сэдийн зураг тодорлоо. 

	— Пээ хараач! Эмнэг морь булгиулж байна. Ёстой адуучин эр болж дээ. Сайхан байна шүү. Цаана нь их тал цэлийгээд л... мөн ч уужимхан байх шив гэж ээж нь хэлэв. Тэр үгийг нь тосгуулж

	— Тэнд очих сон! гэж Мөнхөө гэнэтхэн хэлчихлээ.

	Цэцэгээ тамхи татан бодлогошрон сууснаа, 

	— Бид унаатай шүү дээ. Энэ зун яваад эргээд ирнэ л биз! гэхэд Мөнхөө хязгааргүй баярлан дороо дэвхцэж, 

	— Тэгье ээж, ээ! Тэгье! Одоо ч хамаагүй явъя! гээд эхийгээ тэврэн авлаа.

	Цэцэгээ, нөгөө сониныг дахин авч, удаан харж харж, 

	— Хүн гэдэг ингэж хүслээ дагаад өөрчлөгддөг байна шүү! гэж шивнэв.

	Мөнхөө тэр үгийг өлгөн авч:

	— Тийм ээ, ээж минь. Миний нөхөд сайхан сэтгэлтэй шүү! гэж догдлон хэлжээ. 

